
ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᓄᕕᐱᕆ 05, 2026 

 

ᒪᓕᒐᓕᐅᖅᑎᓐ ᐅᐸᒃᑐᓐ: 

ᐊᖓᔪᖅᑳᖅ ᒍᐃᐊᓐ ᕼᐄᓕ−ᐊᕿᐊᕈᖅ, ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᒥᔅ ᕼᐋᓇ ᐊᖑᑎᐊᓗᒃ, ᒥᔅᑕ ᐃᐊᑦᕗᑦ 

ᐊᑕᒍᑦᑖᓗᒃ, ᐊᖓᔪᖅᑳᖅ ᔮᓂᑦ ᐱᑦᓯᐅᓛᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, ᒥᔅᑕ ᔭᐃᓴᓐ ᐃᖃᓗᒃ, ᐊᖓᔪᖅᑳᖅ ᑕᐃᕕᑎ 

ᔪᐊᓇᓯ, ᒥᔅᑕ ᔭᐃᒥ ᖃᑉᓗᑦᓯᐊᖅ, ᒥᔅᑕ ᒍᐊᑕᓐ ᑲᐅᑐᒃ, ᒥᔅᑕ ᐳᕋᐃᔭᓐ ᑯᓄ; ᒥᔅᑕ ᓴᐃᒻᒪ ᑯᓕᒃᑖᓇ, ᐊᖓᔪᖅᑳᖅ 

ᓯᓯᐅᓪ ᓂᐅᓪᕚᓇ ᓚᐃᔪᓪ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᒥᔅᑕ ᔮᓂ ᒪᐃᒃ, ᒥᔅᑕ ᕗᕆᐊᑦ ᐲᑕᓴᓐ, ᒥᔅᑕ ᑕᐃᕕᑦ ᐳᐊᑐ, 

ᒥᔅᑕ ᐊᐃᕝᕗᓚᕼᐋᒻ ᖃᒪᓂ, ᐊᖓᔪᖅᑳᖅ ᑯᕋᒡ ᓯᒪᐃᓚᒃ, ᒥᔅᑕ ᓯᑏᕙᓐ ᑕᖅᑐ, ᐊᖓᔪᖅᑳᖅ ᐋᓂ ᑕᑦᑐᐃᓂ 

 

>>ᑲᑎᒪᓯᒋᐊᖅᑐᑦ 9:03 

 

ᑐᒃᓯᐊᕐᓂᒃᑯᑦ ᒪᑐᐃᖅᑕᐅᓂᐊ 

 

ᐅᖃᖅᑎ (ᐊᖓᔪᖅᑳᖅ ᑕᐃᕕᑎ ᔪᐊᓇᓯ): ᐅᓪᓛᒃᑯᑦ, ᓄᓇᕗᒻᒥᐅᑦ ᐊᓯᖏᓪᓗ ᓈᓚᑦᑐᑦ, ᑐᓵᔪᑦ ᑕᓚᕖᓴᒃᑯᑦ 

ᖃᕆᑕᐅᔭᒃᑯᓪᓗ.  ᐅᓪᓛᖅ ᑲᑎᒪᓂᖅ ᑲᑎᒪᔾᔪᑎᔅᓴᓂᑦ ᐱᒋᐊᓚᐅᙱᓂᑦᑎᓐᓂᑦ, ᒥᔅᑕ ᐊᕿᐊᕈᖅ, ᑐᒃᓯᐊᕐᓂᒃᑯᑦ 

ᒪᑐᐃᖅᓯᒍᓐᓇᕈᕕᑦ ᐊᐱᕆᕙᒋᑦ.  

 

>>ᑐᒃᓯᐊᖅᑐᑦ 

 

ᓈᒻᒪᒋᔭᐅᓂᖓ ᑲᑎᒪᔾᔪᑎᒃᓴᐃᑦ 

 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕿᐊᕈᖅ. ᐅᓪᓛᖑᔪᖅ ᑲᑎᒪᔾᔪᑎᔅᓴᖃᕋᑦᑕ ᓂᕈᐊᕐᓂᕐᒥᒃ ᒥᓂᔅᑕᐅᓂᐊᖅᑐᒥᒃ.  

ᐱᒋᐊᙱᓂᑦᑎᓐᓂ ᓇᓗᓇᐃᕈᒪᕗᖓ, ᑖᓐᓇ ᓂᕈᐊᕋᔅᓴᓕᐅᕐᓂᖅ ᒪᑐᐃᕐᓂᐊᕋᒃᑯᒃ. ᑭᓇᑐᐃᓐᓇᖅ 

ᓂᕈᐊᕋᔅᓴᓕᐊᖑᔪᖅ, ᐊᖏᕐᓗᓂ, ᐊᒃᑳᕐᓗᓂ ᑕᕝᕙᓴᐃᓐᓇᖅ ᐅᖃᕆᐊᖃᕐᓂᐊᖅᑐᖅ. ᑖᓐᓇ ᐃᓕᖅᑯᓯᕆᓂᐊᖅᑕᕗᑦ 

ᑲᑎᒪᓂᖅ.  

 

ᑕᐃᒪᐃᑎᓪᓗᒍ, ᓂᕈᐊᕋᔅᓴᓕᐊᖑᔪᖅ 5-ᒥᓂᑦᔅᒥ ᓂᓪᓕᐊᒍᓐᓇᕐᓂᐊᖅᑐᖅ ᐅᖃᐅᓯᒃᓴᕆᔭᒥᓂ. ᐊᒻᒪᓗ ᑭᖑᓂᐊᒍᑦ, 

5-ᒥᓂᑦᔅᒥᒃ ᓂᕈᐊᒐᔅᓴᓕᐊᖑᔪᐃᑦ ᓇᓕᐊᑐᐃᓐᓇᖅ ᐊᐱᖅᓱᖅᑕᐅᒍᓐᓇᕐᓂᐊᕐᒥᒻᒪᑦ ᒪᓕᒐᓕᐅᖅᑏᑦ ᐊᑕᐅᓯᕐᒥᒃ 

ᐊᐱᖅᑯᑎᖃᕈᑎᑦ, ᐊᐱᕆᔪᓐᓇᕐᓂᐊᖅᑐᑦ ᑖᔅᓱᒪᙵ ᓂᕈᐊᒐᔅᓴᓕᐊᕆᔭᐅᔪᒥᒃ. ᑐᑭᓯᓇᖅᐳᖅ. ᒫᓐᓇ ᒪᑐᐃᖅᐸᕋ 

ᓂᕈᐊᕋᔅᓴᓕᐅᕐᓂᖅ ᒥᓂᔅᑕᒧᑦ. ᒥᔅᑕ ᐳᐊᑐ.  

 

ᑎᒃᑯᐊᖅᓯᖃᑦᑕᓐᓂᖅ ᓂᕈᐊᒐᒃᓴᓂᒃ 

 

ᐳᐊᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ ᑕᒪᔅᓯ ᓂᕈᐊᕋᔅᓴᐅᑎᑉᐸᕋ ᒪᓕᒐᓕᐅᖅᑎ ᖁᕐᓗᖅᑑᕐᒧᑦ, ᒥᔅᑕ 

ᖁᓕᒃᑖᓇ.  

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᒥᔅᑕ ᖁᓕᒃᑖᓇ. 

 

ᖁᓕᒃᑖᓇ (ᑐᓵᔨᑎᒍᑦ): ᐋᒡᒑᖅᐳᖓ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ, ᐃᔅᓯᕚᑐᐃᓐᓇᕈᓐᓇᖅᑐᒍᑦ ᑖᓐᓇ ᑲᑎᒪᓂᖅ ᐅᓪᓛᖑᔪᖅ ᑲᔪᓯᑎᓪᓗᒍ. ᒥᔅᑕ 

ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ, ᐅᓪᓛᒃᑯᑦ. ᓂᕈᐊᕋᔅᓴᓕᐊᕆᕙᕋ ᔭᐃᒥ ᖃᑉᓗᑦᓯᐊᖅ.  

ᐅᖃᖅᑎ: ᒥᔅᑕ ᖃᑉᓗᑦᓯᐊᖅ, ᐊᖏᖅᐲᑦ? ᐋᒃᑳᖅᐲᑦ?  

 

ᖃᑉᓗᑦᓯᐊᖅ: ᐄ, ᐊᖏᖅᐳᖓ.  

 

ᐅᖃᖅᑎ: ᖁᔭᓐᓇᒦᒃ. ᒥᔅᑕ ᐲᑕᓴᓐ.  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓂᕈᐊᕋᔅᓴᕈᖅᑎᑉᐸᕋ ᒪᓕᒐᓕᐅᖅᑎ ᖁᑦᑎᑦᑐᕐᒧᑦ, ᒥᔅᑕ ᓯᑏᕙᑦ ᑕᖅᑐ. 

ᖁᑦᑎᑦᑐᕐᒧᑦ.  

 

ᐅᖃᖅᑎ: ᒥᔅᑕ ᑕᖅᑐ, ᐊᖏᖅᐲᑦ? ᐋᒃᑳᖅᐲᑦ? 

 

ᑕᖅᑐ: ᐅᓪᓛᒃᑯᑦ. ᖁᔭᓐᓇᒦᒃ, ᐄ’, ᐊᖏᖅᐳᖓ. ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᒥᔅᑕ ᖁᓕᒃᑖᓇ.  

 

ᖁᓕᒃᑖᓇ (ᑐᓵᔨᑎᒍᑦ): ᐅᓪᓛᒃᑯᑦ. ᐃᖃᓗᒃᑑᑦᑎᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᐲᑕᓴᓐ, ᓂᕈᐊᕋᔅᓴᐅᖁᕙᕋ.  

 

ᐅᖃᖅᑎ: ᒥᔅᑕ ᐲᑕᓴᓐ, ᐊᖏᖅᐲᑦ? ᐋᒃᑳᖅᐲᑦ?  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᖏᖅᐳᖓ.  

 

ᐅᖃᖅᑎ: ᖁᔭᓐᓇᒦᒃ. ᒥᔅᑕ ᐊᑕᒍᑦᑖᓗᒃ.  

 

ᐊᑕᒍᑦᑖᓗᒃ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᔭᐃᓴᑦ ᐃᖃᓗᒃ, ᓂᕈᐊᕋᔅᓴᐅᖁᕙᕋ ᑕᓯᐅᔭᕐᔪᐊᕐᒧᑦ.  

 

ᐅᖃᖅᑎ: ᖁᔭᓐᓇᒦᒃ. ᒥᔅᑕ ᐃᖃᓗᒃ, ᐊᖏᖅᐲᑦ? ᐋᒃᑳᖅᐲᑦ?  

 

ᐃᖃᓗᒃ: ᐅᓪᓛᒃᑯᑦ. ᐊᐅᑲ, ᐊᐅᑳᖅᐳᖓ.  

 

ᐅᖃᖅᑎ: ᖁᔭᓐᓇᒦᒃ. ᐃᓵᒃᓯᒪᔪᖃᖅᑰᕈᓐᓃᕐᒪᑦ.  

 

ᐱᖓᓱᓂᑦ ᓂᕈᐊᕋᔅᓴᓕᐊᕆᔭᐅᓯᒪᔪᓂᑦ ᓴᖅᑭᑦᑐᖃᕐᒪᑦ. ᑖᓐᓇ ᓂᕈᐊᕋᔅᓴᓕᐅᕐᓂᖅ ᒪᑐᕙᕋ, ᐊᒻᒪᓗ ᑖᒃᑯᐊ 

ᓇᓗᓇᐃᕐᓗᒋᑦ ᓂᕈᐊᕋᔅᓴᓕᐊᕆᔭᐅᓯᒪᔪᑦ: ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᔭᐃᒥ ᖃᑉᓗᑦᓯᐊᖅ; ᖁᑦᑎᑦᑐᕐᒧᑦ 

ᒪᓕᒐᓕᐅᖅᑎ, ᓯᑏᕙᓐ ᑕᖅᑐ; ᐊᒻᒪᓗ ᐃᖃᓗᒃᑑᑦᑎᐊᕐᒧᑦ ᒪᓕᒐᓕᐅᖅᑎ, ᕗᕆᐊᑦ ᐲᑕᓴᓐ. 

 

ᑖᒃᑯᐊ ᐊᑎᖏᑦ ᒪᓕᓪᓗᒋᑦ 5-ᒥᓂᑦᔅᒥᒃ ᓂᕈᐊᕋᔅᓴᓕᐊᕆᔭᐅᔾᔪᑎᒥᓂᒃ ᓂᓪᓕᐊᒍᓐᓇᕐᓂᐊᕐᒪᑕ. ᐱᒋᐊᖅᑳᓯᕗᖅ 

ᐊᕐᕕᐊᓄᑦ ᒪᓕᒐᓕᐅᖅᑎ, ᔭᐃᒥ ᖃᑉᓗᑦᓯᐊᖅ.  

 

ᖃᑉᓗᑦᓯᐊᖅ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑉᐳᖓ 

ᓂᕈᐊᕋᔅᓴᐅᑎᑕᐅᒋᐊᒥᒃ ᑲᑎᒪᔨᐅᖃᑎᓐᓄᑦ ᓯᕗᓕᖅᑎᐅᓂᔅᓴᒧᑦ. ᖁᕕᐊᓱᑉᐳᖓ ᑭᒡᒐᖅᑐᕆᐊᒥ ᐊᕐᕕᐊᑦ ᓂᒋᐊᓂ, 

ᐊᒻᒪᓗ ᐱᓯᑦᑎᕆᐊᒥ ᓂᕈᐊᖅᑎᖁᑎᓅᙱᑦᑐᖅ, ᓄᓇᕗᒻᒥᐅᓕᒫᓂᑦ. ᐱ 

 

ᓕᕆᖃᑦᑕᖅᓯᒪᓂᓐᓂᒃ ᐃᑲᔪᕋᓱᖃᑦᑕᖅᓯᒪᕗᖓ ᓄᓇᖅᑲᑎᓐᓂ ᐃᓕᓐᓂᐊᖅᑐᓕᕆᔨᒃᑯᑦ, Hᐋᒻᒪᓚᒃᑯᑦ, 

ᑎᒥᖁᑎᐅᔪᓄᓪᓗ ᓄᓇᓕᓐᓂ. ᒪᓕᒐᓕᐅᕐᕕᒻᒦᓕᕋᒪᓂᓪᓗ ᐃᑦᓯᕙᐅᑕᐅᖃᑦᑕᕈᓐᓇᖅᓯᒪᒻᒥᔪᖓ ᒪᓕᒐᓕᕆᓂᕐᒧᑦ 

ᐊᒻᒪ ᑲᑎᒪᔨᑐᐃᓐᓇᕐᓄᑦ,  

ᑖᒃᑯᐊ ᐱᓕᒻᒪᒃᓴᕈᑎᒋᑦᓯᐊᖅᓯᒪᔭᒃᑲ ᐱᓇᓱᖃᑎᒋᒋᐊᒥ ᑲᑎᒪᔨᐅᖃᑎᓐᓂ ᐊᔾᔨᒌᙱᑦᑐᓂ ᑐᓴᖅᓱᓂ ᐊᒻᒪ 

ᑐᑭᓯᐅᒪᑦᓯᐊᕆᐊᖃᕐᓂᕗᑦ ᑲᑐᔾᔨᖃᑎᒌᑦᓯᐊᕐᓂᖅ ᑯᐃᑦᓯᐊᕈᓐᓇᕐᓂᖅ ᐊᒻᒪ ᐅᐱᒍᓱᑦᑎᐊᕆᐊᖃᕐᓂᖅ 

ᐊᖏᖃᑎᒌᑦᑕᕆᐊᖃᕐᓂᑦᑎᓐᓂᑦ.  

 

ᐅᖃᖅᑏ, ᐊᒥᓲᕗᑦ ᐅᖁᒪᐃᑦᑐᑦ ᐃᓅᓇᓱᓐᓂᖅ. ᐃᓚᒌᓄᑦ ᐊᑭᑦᑐᖅᐸᓪᓕᐊᕗᖅ. ᐊᒻᒪᓗ ᐃᓪᓗᑭᔅᓴᕐᓂᖅ 

ᐊᒥᓲᓗᐊᖅᑐᑦ ᐊᑐᓕᖅᑖᑦ. ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᐃᓴᒪᓕᕆᓂᕐᒧᓪᓗ ᐃᑲᔪᑕᐅᑲᓐᓂᕈᑦᑕ, ᐃᓕᓴᐅᑎᓂᒃ, 

ᐱᓕᒻᒪᓴᕐᓂᕐᒥᒃ ᐱᕕᖃᖅᑎᑕᐅᑦᑎᐊᕐᓂᕐᒥᓪᓗ.  

 

ᐃᓐᓇᖅᐳᓪᓗ ᐃᑉᐱᒐᐅᑦᑎᐊᖁᓪᓗᒋᑦ, ᐃᓅᓱᑦᑐᐃᓪᓗ ᐱᕕᖃᑦᑎᐊᕐᓗᑎ ᓯᕗᒧᑦᑎᐊᕐᓗᑎ, ᐅᖃᐅᓯᕗᑦ 

ᐃᓕᖅᑯᓯᕗᓪᓗ ᓯᕗᒧᑦᑎᐊᔅᓴᐃᓐᓇᕐᓗᓂ. ᑕᒪᒃᑯᐊ ᐊᔅᓱᕈᕐᓇᖅᑐᑦ ᐅᕙᒍᑦ ᑲᑐᔾᔨᖃᑎᒌᓐᓂᒃᑰᕐᓂᐊᖅᐳᒍᑦ.  

 

7-ᖓᓂ ᒪᓕᒐᓕᐅᖅᑎᐅᓕᖅᑐᓄᑦ ᐱᙳᖅᑎᓯᒪᕗᖅ ᐃᑲᔪᖅᑎᒌᑦᑕ, ᑖᓐᓇ ᑐᑭᒧᐊᕈᑎᐅᓂᐊᕐᒪᑦ ᒐᕙᒪᑦᑎᓐᓄᑦ. 

ᑕᒪᓐᓇ ᓲᖑᓯᒋᐊᖁᓪᓗᒍ ᐃᓚᒌᑦ, ᓄᓇᓖᑦ, ᑮᓇᐅᔭᓕᐅᕈᑎᖏᓪᓗ ᐱᕈᖅᐸᓪᓕᐊᖁᓪᓗᒋᑦ ᒐᕙᒪᒃᑯᑦ 

ᐊᐅᓚᓂᖏᓐᓂ ᑲᑐᑎᖃᕐᓂᒃᑯᓪᓗ, ᑮᓇᐅᔭᖅᑑᑎᖃᑦᑎᐊᕐᓂᕐᒥ ᓄᓇᕗᒻᒧᐃᑦ ᓯᕗᓂᑦᓴᖓᓄᑦ.  

 

ᐃᑲᔪᖅᓱᖅᐸᒃᑲ ᓯᕗᓪᓕᐅᔾᔭᐅᔪᑦ, ᑭᓯᐊᓂ ᑲᒪᔭᔅᓴᕗᑦ ᐋᖅᑭᑦᓱᐃᓂᑑᙱᑦᑐᖅ, ᐸᕐᓇᓐᓂᑑᙱᑦᑐᒥᑦᑕᐅᖅ, 

ᑭᓯᐊᓂᑦᑕᐅᖅ ᐃᓗᖏᖅᓱᕐᓂᕗᑦ, ᐃᒫᒃ, ᐱᕚᓪᓕᕈᑕᐅᓪᓚᑦᑖᖁᓪᓗᒋᑦ ᓄᓇᕗᒻᒥᐅᓄᑦ.  

 

ᐱᕕᖃᖅᑎᑕᐅᒍᒪ ᓯᕗᓕᖅᑎᐅᓂᕐᒧᑦ, ᐊᖏᖅᓯᒪᑦᑎᐊᕐᓂᐊᖅᐳᖓ ᑲᒪᒋᔭᔅᓴᕆᓂᐊᖅᑕᓐᓂᒃ, ᓯᕗᓪᓕᕐᒥ 

ᐊᔅᓱᕈᐃᓐᓇᕐᓂᐊᖅᐳᖓ ᐱᕚᓪᓕᕈᑎᔅᓴᖏᑕ ᓄᓇᕗᒻᒥᐅᑦ.  

 

ᑐᑭᓯᓇᖅᐳᖅ ᓯᕗᓕᖅᑎᐅᓂᐊᕐᓗᓂ ᐊᖏᖅᓯᒪᑦᑎᐊᕐᓂᖃᕆᐊᖃᕐᒪᑦ ᐱᔪᒪᓂᖃᑦᑎᐊᕐᓗᓂᓗ ᑲᒪᒋᔭᔅᓴᐃᑦ ᐱᓪᓗᒋᑦ. 

ᓄᓇᓕᕗᑦ ᐊᔅᓱᕈᖅᐸᒻᒪᑕ ᑭᒡᒐᖅᑐᖅᑐᑎᒍᑦ, ᑕᒪᓐᓇ ᑐᑭᓯᐅᒪᓂᒃᑯᑦ ᐊᒻᒪᓗ ᒐᕙᒪᒃᑯᑦ ᐱᓕᕆᐊᒃᓴᖏᑦ 

ᐱᔭᔅᓴᖏᓪᓗ ᐊᖑᒪᑦᑎᐊᕐᓗᑎᑦ ᐃᓄᐃᑦ ᐱᔪᒪᔭᖏᓐᓂᑦ. ᐊᒻᒪᓗ ᒐᕙᒪᒃᑯᑦ ᐃᑲᔪᕈᒪᑦᑎᐊᕋᒃᑭᑦ 

ᐃᓱᒪᓕᐅᕈᓐᓇᖁᓪᓗᒋᑦ ᐱᐅᓛᕐᒥᒃ ᓄᓇᕗᒻᒥᐅᓄᑦ.  

 

ᓯᕗᓕᖅᑎᐅᔪᑦ ᑲᒪᒋᔭᔅᓴᖃᖅᐳᑦ ᓂᕈᐊᖅᑎᖁᑎᒥᓄᑑᙱᑦᑐᖅ, ᑭᓯᐊᓂ ᓄᓇᕘᓗᑦᑖᖅ ᑕᐅᑐᓪᓗᒍ. ᑖᒃᑯᐊ 25 

ᓄᓇᓖᑦ ᐊᔅᓱᕈᕐᓇᖅᑐᖃᖅᐳᑦ ᓯᕗᓪᓕᐅᔾᔨᖁᔨᓪᓗᑎᓪᓗ ᑕᒪᒃᑯᐊ ᐃᓱᒫᓘᑏᑦ ᐃᓱᒪᔅᓴᖅᓯᐅᕈᑎᒋᑦᑎᐊᕆᐊᖃᖅᑕᕗᑦ 

ᐃᓱᒪᓕᐅᓕᕋᐃᒍᑦᑕ, ᐃᓱᒪᓕᐅᑦᑎᐊᕐᓂᖅᓴᐅᕙᓐᓂᐊᖅᐳᑦ ᑲᑐᑎᖃᑎᒌᒃᑯᑦᑕ ᐊᔾᔨᒌᙱᑦᑐᓂᑦ 

ᐃᓱᒪᖃᑎᒋᙱᒃᑲᓗᐊᖅᑕᓐᓂ ᐱᓕᕆᖃᑎᖃᕐᓗᑕ ᓄᓇᕗᒻᒥᐅᑦ ᐱᓪᓗᒋᑦ.  

 

ᐊᒻᒪ ᐊᔾᔨᐅᑦᑎᐊᕆᐊᖃᕐᓂᕐᒥ ᐊᒻᒪ ᓱᓕᑦᑎᐊᕆᐊᖃᕐᓂᕐᒥ ᐅᑉᐱᕆᒐᒃᑯ. ᑖᒃᑯᐅ ᓂᕈᐊᖅᑎᖁᑎᒥᓄᑦ 

ᓂᕈᐊᖅᑕᐅᓯᒪᔪᑦ ᒐᕙᒪᒃᑯᑦ ᑭᐅᒍᓐᓇᑦᑎᐊᖁᓪᓗᒋᑦ, ᓂᕈᐊᖅᑕᐅᒍᒪᕗᖓ ᑐᓴᖅᑕᐅᔅᓵᓕᒍᓐᓇᖅᑐᓂᑦ 

ᑭᐅᔅᓵᓕᖃᑦᑕᕈᒪᓂᐊᖅᐳᖓ, ᐱᔨᑦᑎᕐᓂᕋ ᒪᓕᑦᑐᒍᒃ. ᓈᓚᑉᐸᓪᓗᖓ ᐊᐱᖅᑯᑎᓂ, ᐃᓱᒫᓘᑎᓂ, 

ᑭᐅᓇᓱᑦᑎᐊᖅᐸᓪᓗᖓ ᐱᔪᓐᓇᕐᓂᕐᓄᑦ. ᑐᓴᕋᔅᓴᖃᒃᑲᓐᓂᕌᖓᓗ ᐅᑎᕐᕕᒋᑦᑎᐊᖅᐸᓪᓗᒋᑦ, ᑐᓴᐅᒪᖃᑎᒌᑦᑎᐊᕐᓂᖅ 

ᐅᐱᒍᓱᖃᑎᒌᑦᑎᐊᕐᓂᖅ ᐱᓪᓚᕆᒋᐊᖃᕐᒪᑦ, ᐊᖏᖃᑎᒌᓐᓂᐅᕙᑦᑐᑦ ᓯᕗᒧᑦᑎᐊᕐᓂᐊᖅᐸᑦ.  

 

ᐃᓕᓴᕆᓪᓗᒍ ᐃᓄᐃᑦ ᑎᒥᖁᑎᖏᑦ ᐱᓇᓱᖃᑎᒌᑦᑎᐊᕆᐊᖃᖅᑐᒍᑦ, ᓄᓇᓖᓪᓗ Hᐋᒻᒪᓚᒃᑯᖏᑦ, ᐊᓯᖏᓪᓗ 

ᐱᓇᓱᖃᑎᒋᕙᑦᑕᕗᑦ. ᓄᓇᕗᑦ ᒐᕙᒪᒃᑯᑦ ᑕᒪᕐᒥᒃ ᐅᖁᒪᐃᓐᓇᖅᑐᓂᒃ ᐱᓇᓱᒍᓐᓇᔾᔮᖏᑦᑑᒐᓗᐊᑦ, ᑭᓯᐊᓂ 

ᖃᐅᔨᒪᓂᕗᑦ ᐊᑐᖅᓯᒪᔭᕗᑦ ᑲᑐᑎᖃᑎᒋᒋᐊᖃᖅᑕᕗᑦ ᑐᕌᒐᕐᒧᑦ ᐊᑕᐅᓯᕐᒧᑦ.  

 

ᐃᓄᑦᑎᑐᑦ, ᖃᓪᓗᓈᑎᑐᓪᓗ ᐱᒃᑯᒋᑦᑎᐊᕋᒃᑯᒃ, ᐊᒻᒪᓗ ᐅᖃᕈᓐᓇᕐᒪᑕ ᑭᒃᑯᑐᐃᓐᓇᐃᑦ ᐃᓱᒫᓘᑎᒥᓂᒃ ᐅᖃᐅᓯᕐᒥᓂ 

ᐊᑐᕐᓗᑎᑦ.  

 

ᓯᕗᓕᖅᑎᐅᓗᖓ ᐊᔅᓱᕈᐃᓐᓇᕐᓂᐊᖅᐳᖓ ᐃᓗᖏᖅᑐᐃᓐᓇᕐᓗᖓ.  

 



ᕿᑎᖅᑰ, ᓄᕕᐱᕆ 05, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᒥᔅᑕ ᖃᑉᓗᑦᓯᐊᖅ, ᑖᓐᓇ 5-ᒥᓂᑦᔅ ᐃᓱᓕᒻᒪᑦ. ᑖᒃᑯᐊ ᐊᑎᖁᑎᒃᑲ ᒪᓕᓪᓗᒋᑦ. ᐃᖃᓗᑦᑑᑦᓯᐊᕐᒧᑦ 

ᒪᓕᒐᓕᐅᖅᑎ, ᐲᑕᓴᓐ, 5-ᒥᓂᑦᔅᒥᒃ ᑭᓪᓕᖃᖅᐳᑎᑦ.  

 

ᐲᑕᓴᓐ (ᑐᓵᔨᑎᒍᑦ): ᐅᓪᓛᒃᑯᑦ, ᒪᓕᒐᓕᐅᖅᑎᐅᖃᑎᒃᑲ, ᐃᓚᓐᓇᕆᔭᒃᑲ, ᐱᖃᓐᓇᕆᔭᒃᑲᓗ ᑕᐅᑐᑦᑐᑦ 

ᖃᕆᓴᐅᔭᒃᑯᑦ,  

ᑏᕖᒃᑯᑦ. ᖁᕐᓗᖅᑑᒥ, ᒥᔅᑕ ᓴᐃᒪᓐ ᖁᓕᒃᑖᓇ, ᖁᔭᓕᕙᕋ ᓂᕈᐊᕋᒃᓴᐅᑎᒻᒪᖔ. ᓈᒻᒪᖅᑰᕋᒪ ᖁᑦᑎᓂᖅᓴᒨᖅᑕᐅᒍᒪ. 

ᐊᑐᖃᑦᑕᖅᓯᒪᓂᕋ ᑲᑎᒪᔨᓂᑦ ᐃᖅᑲᓇᐃᔭᖃᑦᑕᖅᓯᒪᓂᕋᓗ ᓈᓚᒍᓐᓇᑦᑎᐊᕈᑎᒋᒐᒃᑯ, ᖃᓄᑦᑑᖅᓯᐊᕈᓐᓇᕐᓗᖓᓗ 

ᐃᓱᒪᓕᐅᑦᑎᐊᕈᓐᓇᕐᓗᖓ.  

 

ᑕᒪᒃᑯᐊ ᓄᓇᕗᒻᒥᑑᙱᑦᑐᖅ ᑭᓯᐊᓂ ᒐᕙᒪᐅᖃᑎᑦᑎᓐᓂ ᒐᕙᒪᑐᖃᒃᑯᓂᓪᓗ ᐱᓇᓱᖃᑎᒋᓗᒋᑦ 

ᐊᖑᒪᑦᓯᐊᖁᓪᓗᑦᑕ ᐊᒃᑐᐃᒍᑕᐅᔪᓐᓇᖅᑐᓂᑦ.  

 

ᐃᓕᓐᓂᐊᖅᓯᒪᔭᓐᓂ, ᐱᓕᒻᒪᒃᓴᔭᓐᓂ ᓄᖅᑲᑲᐃᓐᓇᕐᓗᖓ. ᐃᓅᖃᑕᐅᔪᖓ ᓄᓇᑖᖃᑕᐅᓯᒪᔪᖓ, ᒪᓂᑦᓱᖅ 

ᐊᑯᑭᑦᑐᓂ ᐃᓅᓚᐅᖅᓯᒪᔪᖓ. ᐅᑭᐅᖅᑕᖅᑐᒥᐅᑕᐅᓯᒪᔪᖓ ᐃᓄᓯᓕᒪᖅ ᐃᓕᓐᓂᐊᕐᓂᒃᑯᑦ ᐋᒡᒐᐅᒐᓗᐊᑦ. 

ᐱᖓᓱᓂᑦ ᕿᑐᕐᖓᖃᖅᑐᖓ, ᐊᒥᓲᓪᓗᑎᓪᓗ ᐃᕐᖑᑕᒃᑲ.  

 

ᖁᕐᓗᖅᑑᒥ ᐃᓕᓐᓂᐊᕐᕕᑦᑑᒐᓚᐅᖅᓯᒪᔪᖓ, ᔭᓗᓇᐃᕝ-ᒨᓕᖅᓱᖓ ᐃᐊᑦᒪᓐᑕᓐ-ᒧᓪᓗ ᐱᐊᓂᒃᓱᒍ 

ᐃᓕᓐᓂᐊᕐᕕᐊᓗᒻᒥ. ᓯᓚᑦᑐᓴᕐᕕᒥᓪᓗ ᐊᕈᐊᕋ ᓯᓚᑦᑐᓴᕐᕕᒻᒥ ᕗᐊᑦ ᓯᒥᑦ-ᒥ, ᓇᒻᒥᓂᖃᕐᓂᕐᒧᑦ ᐃᓕᓐᓂᐊᖅᑐᖓ.  

 

ᓄᓇᑦᑎᐊᕐᒥ ᓄᓇᕗᒻᒥᓗ ᐃᖅᑲᓇᐃᔭᖃᑦᑕᖅᓯᒪᕗᖓ. ᐱᕙᓪᓕᐊᔪᓕᕆᓂᕐᒧᑦ, ᓄᓇᓕᕆᓂᕐᒧᓪᓗ, 

ᐃᓪᓗᓕᕆᓂᕐᒥᓪᓗ. ᐊᒻᒪᓗ ᐅᑭᐅᑦ 23-ᓂᑦ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐱᓕᕆᓚᐅᖅᐳᖓ 

ᖁᑦᑎᑦᓯᕙᓪᓕᐊᔪᖓ ᐱᒋᐊᙵᖓᓂ ᐊᒻᒪᓗ ᐊᐅᓚᑦᓯᔨᐅᒻᒪᕆᓕᖅᓱᖓ ᑭᖑᓪᓕᖅᐹᒥ.  

 

ᓂᕈᐊᖅᑕᐅᓯᒪᕗᖓ ᕼᐋᒻᒪᓚᒃᑯᓐᓄᑦ ᑲᑎᒪᔨᖏᓐᓄᑦ, ᓂᕈᐊᖅᑕᐅᖃᑦᑕᖅᓯᒪᔪᖓ ᐱᕙᓪᓕᐊᔪᓕᕆᓂᕐᒧᑦ 

ᐃᒃᓯᕙᐅᑕᑎᑦᑎᑕᐅᓯᒪᓪᓗᖓ.  

 

ᒐᕙᒪᑐᖃᒃᑯᓐᓄᑦ ᑎᒃᑯᐊᖅᑕᐅᓚᐅᖅᓯᒪᔪᑦ ᐅᓂᕐᓗᕝᕕᐅᔪᒥ ᓄᓇᕗᒻᒥ. ᐊᒻᒪ ᐃᒃᓯᕙᐅᑎᑕᐅᓪᓗᖓᓗ ᐊᓯᓐᓄᑦ 

ᑎᒃᑯᐊᖅᑕᐅᓚᐅᖅᑐᓄᑦ.  

 

ᐊᑭᓕᖅᓱᖅᑕᓇᖓ ᐅᐱᕐᖔᒃᑯᑦ ᖁᕕᐊᓱᓐᓂᐅᔪᓂᑦ ᖁᕐᓗᖅᑑᒥ ᐃᖃᓗᒃᑑᑦᑎᐊᕐᒥ ᐱᖃᑦᑕᖅᓯᒪᔪᖓ ᐊᒻᒪ 

ᖃᑦᑎᕆᔨᓄᑦ ᐊᑭᓕᖅᓱᖅᑕᐅᓇᖓ ᐃᓚᐅᓯᒪᔪᖓ ᐅᑭᐅᓄᑦ ᐊᕙᑎᓄᑦ.  

 

ᐊᐅᓪᓚᕈᒪᒃᑲᐅᔪᖓ ᓄᓇᓕᐊᑦᑕᕆᐊᒥ ᐃᓪᓗᕋᓛᓐᓄ ᐃᓚᓐᓇᕆᔭᒃᑲ ᐱᖃᓐᓂᕆᔭᒃᑲ ᐃᓚᒋᓪᓗᒋᑦ.  

 

ᓂᕈᐊᖅᑕᐅᓚᐅᖅᑎᓪᓗᖓ ᐃᖃᓗᒃᑑᑦᑎᐊᕐᒧᑦ 2025-ᒥᓂᑦ, ᐊᒃᓱᕈᓪᓚᕆᓯᒪᔪᖓ ᐃᑲᔪᑦᑎᐊᕈᒪᓪᓗᒋᑦ ᓄᓇᖅᑲᑎᒃᑲ 

ᐊᐱᖅᓱᓂᒃᑯᑦ ᑲᑎᒪᔩᓪᓗ ᑲᑎᒪᓂᕐᔪᐊᓂᖃᕌᖓᑕᓗ. ᐃᓚᖏᑦ ᐊᒃᓱᕈᓐᓇᓗᐊᖅᓯᒪᙱᑦᑐᑦ ᐊᐱᖅᑯᑎᒋᔭᓐᓂ, 

ᐃᓚᖏᑦ ᖃᓄᐃᒍᑕᐅᓂᖅᓴᐅᓪᓗᑎᑦ. ᑭᓯᐊᓂ, ᐱᒻᒪᕆᐅᒻᒪᑕ ᐃᓄᖁᑎᑦᑎᓐᓄᑦ. ᑲᙳᓱᔾᔮᙱᓐᓇᒪ ᑭᑐᒥ 

ᑐᓴᖅᑕᐅᔭᕆᐊᖃᖅᑐᒋᓪᓚᕆᑦᑕᓐᓂ.  

 

ᐃᓕᓐᓄᑦ ᓂᕈᐊᖅᑕᐅᐸᒻᒪ ᑐᖏᓕᐅᑎᑕᐅᓪᓗᖓ ᐅᖃᖅᑎᒧᑦ. ᐊᒻᒪᓗ ᑲᑎᒪᔨᕋᓛᓂᓪᓗ, ᐊᒻᒪᓗ 

ᑮᓇᐅᔭᓕᕆᔨᒻᒪᕆᓐᓄᑦ ᐃᓚᐅᓪᓗᖓ.  

 

ᓂᕈᐊᖅᑕᐅᓚᐅᖅᐳᖓ ᐃᒃᓯᕙᐅᑕᐅᓪᓗᖓ ᒐᕙᒪᒃᑯᑦ ᐊᐅᓚᓕᓂᖏᓐᓄᑦ ᕿᒥᕐᕈᔨᐅᓪᓗᖓ. ᐃᖅᑲᓇᐃᔮᒃᑯᑦ, 

ᐃᒃᓯᕙᐅᑕᐅᖃᑦᑕᖅᓯᒪᕗᖓ, ᑲᑎᒪᔪᓂᓪᓗ ᑕᕐᕆᔭᒃᑯᓪᓗ ᓈᓚᓐᓂᐅᔪᓂᑦ.  

 

ᐊᒻᒪ ᒪᓕᒐᓕᕆᓂᕐᒥ ᑐᑭᓯᐅᒪᑦᑎᐊᓂᕐᓗ ᑮᓇᐅᔭᓕᕆᓂᕐᒥ.  

ᑐᓴᕋᑖᕋᔅᓯ ᑕᐃᒪ ᐅᑉᐱᕆᔭᒃᑲ ᑐᙵᕕᖃᖅᑐᖅ ᐃᓚᓐᓂᑦ, ᓄᓇᖅᑲᑎᓐᓂ, ᐊᒻᒪ ᓄᓇᕗᒻᒥ. ᐅᓪᓗᒥ 

ᐃᑲᔪᖅᓯᖅᑕᐅᒍᒪᔪᖓ ᐃᓕᔅᓯᓐᓄᑦ ᓯᕗᓕᖅᑎᐅᑉ ᑲᑎᒪᔨᖏᓐᓅᖃᑕᐅᒍᒪᓪᓗᖓ. ᐱᒍᓐᓇᕐᓂᓕᒫᒃᑯᑦ 

ᐱᓕᕆᑦᑎᐊᕋᓱᓐᓂᐊᖅᑐᖓ ᐊᒻᒪᓗ ᐃᓕᔭᐅᒍᒪ ᓇᓕᐊᓐᓄᑐᐃᓐᓇᖅ ᓯᕗᓕᖅᑎᒧᑦ ᐱᓕᕆᑦᑎᐊᕋᓱᒍᓐᓇᓂᐊᖅᑐᖓ.  

 

ᒪᓕᒐᓕᐅᖅᑎᐅᖏᓐᓇᓂᐊᖅᑐᖓ ᐃᖃᓗᒃᑑᑦᑎᐊᕐᒧᑦ ᓂᕈᐊᖅᑕᐅᒐᓗᐊᕈᒪ. ᐅᖃᐅᓯᒃᑯᑦ ᐊᐱᖅᓱᕐᓇᐅᑎᓪᓗᒍ 

ᐊᐱᖅᓱᖃᑦᑕᔾᔮᒍᓐᓃᕋᒪ, ᑭᓯᐊᓂ ᒥᓂᔅᑕᓂ ᐅᖃᖃᑎᖃᓪᓚᕆᓪᓗᖓ ᒥᓂᔅᑕᐅᖃᑎᓐᓂ ᐱᒍᓐᓇᖃᑦᑕᕐᓂᐊᓕᕋᒪ.  

 

ᓂᕈᐊᖅᑕᐅᒋᐊᙵᕋᒪ, ᒥᓂᔅᑕᕈᕋᓱᐊᖁᔭᐅᔪᙱᑦᑐᖓ ᓂᕈᐊᖅᑎᒋᓯᒪᔭᓐᓄᑦ. ᑭᓯᐊᓂᓕ ᒥᓂᔅᑕᒥ 

ᐲᖅᑐᖃᓚᐅᖅᑎᓪᓗᒍ ᓂᕈᐊᖅᑎᒋᓯᒪᔭᒃᑲ ᐊᐱᖅᓱᖃᑦᑕᓕᔪᒐᒃᑭᑦ, ᑕᐃᒪᓕ ᐊᖏᓚᐅᕐᖓᑕ ᐊᑎᕋ 

ᑐᓂᒍᓐᓇᓚᐅᖅᑲᕋ. ᐃᓚᒃᑲᓗ ᐃᑲᔪᖅᓯᕐᖓᑕ.  

 

ᐊᒻᒪ ᒪᓕᒐᓕᐅᖅᑎᐅᖃᑎᒃᑲ ᖁᔭᓐᓇᒦᖅᑕᐅᑎᒋᕙᒃᑲ, ᐃᓱᒪᒃᓴᖅᓯᐅᕈᑕᐅᒍᓐᓇᕋᒪ ᓇᑎᖓᑕ ᐊᐃᑉᐹᓄᑦ ᖁᓪᓕᕐᒧᑦ 

ᐊᐅᓪᓛᕈᓐᓇᖅᓯᒍᒪᒐᒪ 7-ᒋᔭᖓᓂ ᒪᓕᒐᓕᐅᕐᕕᒻᒥ ᓄᓇᕗᒻᒥ. ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᑖᒃᑯᐊ ᑭᖑᓪᓕᖅᐹᕆᓪᓗᓂᐅᒃ ᓂᕈᐊᕋᔅᓴᓕᐊᕆᔭᐅᓯᒪᔪᓂ. ᖁᑦᑎᑦᑐᕐᒧᑦ ᒪᓕᒐᓕᐅᖅᑎ, 

ᒥᔅᑕ ᑕᖅᑐ.  

 

ᑕᖅᑐ: ᖁᔭᓐᓇᒦᒃ. ᓯᕗᓪᓕᕐᒥ ᖁᔭᓕᔪᒪᕗᖓ ᒥᔅᑕ ᐲᑕᓴᓐ ᓂᕈᐊᕋᒃᓴᓕᐊᕆᖅᑲᐅᒻᒫᖓ ᒥᓂᔅᑕᐅᓂᕐᒧᑦ. ᐊᒻᒪᓗ 

ᐊᕐᕌᒍᓕᒫᖑᓕᕐᒪᑦ ᑕᕝᕙᓂ ᑲᑎᒪᔨᐅᑎᓪᓗᑕ ᒪᓕᒐᓕᐅᕐᕕᐅᑉ ᐃᓗᐊᓂ. ᑖᓐᓇ ᐃᓱᒪᒋᓯᒪᒐᒃᑯ ᐊᖏᔪᓪᓛᓗᒻᒥ 

ᐱᒋᐊᕈᑎᒋᓯᒪᔪᖅ ᐊᒻᒪ ᓄᖅᑲᖅᑐᖃᕐᒪᑦ ᒥᓂᔅᑕᐅᓂᕐᒧᑦ ᐊᖏᓂᖅᓴᑲᓐᓂᕐᒥᒃ ᓴᖅᑭᖅᑐᖃᕐᒪᑦ ᐱᓕᕆᐊᒃᓴᒥᑦ. 

ᐱᔪᓐᓇᕋᓱᒋᓪᓗᖓ ᑖᔅᓱᒧᖓ ᓄᓕᐊᑯᓗᒐ ᐊᐃᐳᕈᓪ ᐊᖏᖅᓯᒪᑦᑎᐊᕐᒪᑦ ᖁᔭᒋᓪᓗᒍᓪᓗ.  

 

ᐊᒻᒪ ᐃᖅᑲᓇᐃᔭᖅᓲᔭᓚᐅᖅᓯᒪᒐᒪ ᓄᓘᔮᓂ ᐊᕐᕌᒍᓂ 11-ᓄᑦ. ᑖᓐᓇᑐᐊᑦᑎᐊᖑᖅᑰᔨᔪᖅ ᖃᐅᔨᒪᓪᓗᒍ 

ᓄᓇᓕᕆᓂᖅ, ᓱᓇᐅᕝᕙ ᐋᒃᑲᐅᓂᖅᖢᓂ. ᐊᒻᒪ ᐊᑭᓕᖅᓱᖅᑕᐅᖏᑦᑐᒃᑯᑦ ᐱᓕᕆᖃᑕᐅᖃᑦᑕᖅᓯᒪᒐᒪ 

ᐱᖏᓐᓇᖅᑐᓕᕆᔨᒃᑯᓐᓂ ᐊᒻᒪ ᖃᑦᑎᕆᔨᐅᓂᕐᒧᑦ ᐊᒻᒪ ᐊᓯᕈᓘᔭᖏᓐᓄᑦ ᑕᐃᑲᓂ ᓄᓇᑦᑎᓐᓂ, ᐊᓪᓛ 

ᓄᓇᒋᓚᐅᖅᑕᓐᓂ.  

 

ᓰᑏᕝᕙ 16-ᖑᑎᓪᓗᒍ, ᑕᒪᐅᖓ ᐃᖃᓗᓐᓄᑦ ᓄᒃᑎᓚᐅᕋᑦᑕ. ᓄᓕᐊᑯᓗᒐ ᐃᖅᑲᓇᐃᔮᖅᑖᕐᒪᑦ, ᐊᒻᒪ ᑕᐃᒃᑯᐊ 

ᓂᕈᐊᓚᐅᖅᓯᒪᔪᑦ ᖁᔭᒋᑦᑎᐊᖅᓯᒪᓪᓗᒋᑦ ᐃᑲᔪᕋᓱᖦᖢᒋᑦ ᓇᐅᒃᑯᑐᐃᓐᓇᖅ, ᑕᕝᕙᓂᓘᓐᓂᑦ ᐃᓪᓗᒥ ᐅᕝᕙᓘᓐᓃᑦ 

ᓇᒥᑐᐃᓐᓇᖅ.  

 

ᐱᔪᓐᓇᕋᓱᒋᓪᓗᖓᐃᓛᒃ ᒥᓂᔅᑕᐅᓂᕐᒧᑦ ᓂᕈᐊᖅᑕᐅᓂᐊᕈᒪ. ᓂᕈᐊᖅᑕᐅᑲᓪᓚᒃᑯᒪ, ᐃᒪᓐᓇ ᐃᒪᓐᓈᓗᒃ 

ᐅᖅᑰᓯᖃᑦᑕᓛᙱᑐᔅᓴᐅᕗᖓ. ᐅᖅᑰᔪᓪᓛᓗᒐᒪ. ᐊᒻᒪ ᐱᓇᓲᑎᒋᔭᕋ ᐅᖃᐅᓯᖃᖃᑦᑕᕋᒪ ᒪᒃᑯᓂᖅᓴᐅᔪᓂᑦ. ᑖᓐᓇ 

ᑕᑯᔭᐅᑦᑎᐊᖁᓪᓗᒍ ᐱᓇᓱᒃᑐᖃᓛᕆᐊᔅᓴᖓᓂᑦ ᖃᐃᔪᓂᑦ ᐊᕐᕌᒍᓂ ᒪᓕᒐᓕᐅᖅᑎᒧᓪᓗᓐᓂᑦ ᐅᕝᕙᓘᓐᓃᑦ 

ᒥᓂᔅᑕᒧᑦ ᐊᒻᒪ ᐊᓯᕈᓘᔭᖏᓐᓄᑦ.  

 

ᖃᐅᔨᒪᖁᓪᓗᒋᑦ ᒥᑭᓐᓂᖅᓴᐅᔪᓃᑦᑐᑦ ᐊᑑᑎᖃᕈᓐᓇᕐᒪᑕ, ᐱᒋᐊᕈᓐᓇᕐᒪᑕᐃᓛᒃ ᑭᓱᑐᐃᓐᓇᓐᓄᑦ ᐃᓱᒪᒥᓂᑦ 

ᐊᑐᑐᐊᕌᖓᒥ.  

 

ᐊᑯᓂᒃᑲᓐᓂᖅ ᐅᖃᓪᓚᓂᐊᖅᑰᔩᖅᑲᐅᒐᓗᐅᖅᖢᖓ, ᐅᖃᐅᓯᒃᓴᒃᑲ ᓄᖑᒻᒪᑕ. ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᑖᒃᑯᐊ ᒥᓂᔅᑕᐅᓂᕐᒧᑦ ᓂᕈᐊᕋᒃᓴᐅᔾᔪᑎᒥᓂ ᐅᓂᒃᑳᕆᕐᒪᑕ. ᒫᓐᓇ ᒪᓕᒐᓕᐅᖅᑎᓕᒫᑦ 

ᐱᕕᖃᓕᖅᐳᑦ ᐊᑕᐅᓯᕐᒥᒃ ᐊᐱᖅᓲᑎᖃᕈᕕᑦ ᑖᒃᑯᓇᙵᑦ ᓂᕈᐊᕋᒃᓴᐅᒐᓱᐊᖅᑐᓂ ᐊᐱᕆᔪᓐᓇᖅᓯᕗᓯ. ᒪᑐᐃᖅᐸᕋ 

ᐊᐱᖅᑯᑎᖃᖅᑐᖃᖅᐸᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅ ᐊᖑᑎᐊᓗᒃ.  

 

ᐊᖑᑎᐊᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᔭᕋ, ᖃᓄᖅ ᐃᓱᒪᒋᕕᓯᐅᒃ ᐃᓄᐃᑦ ᖃᐅᔨᒪᔭᑐᖃᖏᑦ?  

ᐅᖃᖅᑎ: ᖁᔭᓐᓇᒦᒃ. ᑖᒃᑯᐊ ᐊᑏᑦ ᒪᓕᓪᓗᒋᑦ, ᓇᓪᓕᒃᑭᑕᖃᑦᑕᕐᓂᐊᕗᕋᒃᑭ ᑭᐅᔾᔪᑎᒥᓂ. ᐱᒋᐊᖅᑳᕐᓂᐊᕐᒪᑦ 

ᑭᐅᔾᔪᑎᒥᓂ ᐊᕐᕕᐊᑦ ᓂᒡᒋᐊᓄᑦ ᒪᓕᒐᓕᐅᖅᑎ ᖃᑉᓗᑦᓯᐊᖅ.  

 

ᖃᑉᓗᑦᓯᐊᖅ: ᒪ’ᓇ, ᐅᖃᖅᑎᑦᑎᔩ. ᐅᕙᓂ Mandate ᐃᑲᔪᖅᑎᒌᑦᑕ ᑎᑎᖅᓯᒪᒻᒪᑦ ᒪᒃᐱᒐᖓᓂ 6, 

(ᑐᓵᔨᑎᒎᓕᖅᑐᖅ) ᐃᓄᐃᑦ ᐃᓄᖃᑎᒌᓐᓂᕐᒧᑦ ᐅᑉᐱᕆᔭᖏᑦ. ᐅᑉᐱᕆᕙᕗᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᐊᒻᒪᓗᑦᑕᐅᖅ ᐃᓐᓇᒻᒪᕇᑦ ᓯᓚᑐᓂᖏᓐᓂ ᐊᑐᖅᑕᐅᖁᔨᖃᑦᑕᓂᐊᖅᑯᒍᑦ ᐊᒻᒪ ᓇᓕᕇᑦᑎᑕᐅᑦᑎᐊᖅᓯᒪᓗᑎ 

ᓯᕗᓂᔅᓴᖃᑦᑎᐊᑎᑕᐅᒐᓱᓪᓗᑎ. (ᑐᓵᔨᑎᒎᕈᓐᓃᖅᑐ) ᒪ’, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐊᑏᑦ ᒪᓕᓪᓗᒋᑦ, ᐃᖃᓗᒃᑑᑦᑎᐊᕐᒧᑦ ᒪᓕᒐᓕᐅᖅᑎ ᐲᑕᓴᓐ, ᑭᐅᔾᔪᑏᑦ.  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᐊᐱᕆᒻᒪᑦ. ᐃᓄᑦᑎᑐᑦ ᐅᖃᐅᓯᕋ 

ᐅᖃᑦᑎᐊᖁᓐᓇᐃᓪᓕᔭᕋᓗᐊᕋ, ᑭᓯᐊᓂ ᐃᓄᐃᑦ ᖃᐅᔨᒪᔭᑐᖃᖏᑦ ᖃᐅᔨᒪᑦᑎᐊᕋᒃᑭᑦ.  

 

ᑖᒃᑯᐊ ᑐᙵᕕᖏᑦ ᐋᖅᑭᑕᐅᓯᒪᒻᒪᑕ ᐃᓄᐃᑦ ᐃᓅᖃᑎᒌᓐᓂᕐᒥ ᐅᑉᐱᕆᔭᖏᓐᓂ ᒪᓕᑦᑐᑎ ᐊᒻᒪ 

ᑐᑭᒧᐊᒍᑕᐅᖃᑦᑕᖅᓯᒪᔪᑦ ᐃᓱᒪᓕᐅᖅᑐᖃᕋᓱᑦᑎᓪᓗᒍ ᒪᓕᑦᑕᐅᖃᑦᑕᖅᓯᒪᔪᑦ, ᒪᓕᑦᑕᐅᖃᑦᑕᕆᐊᖃᖅᑐᑎᓪᓗ, ᐊᒻᒪ 

ᐱᖃᑕᐅᓪᓗᑎᑦ ᐃᓐᓇᒻᒪᕆᖁᑎᕗᑦ ᐅᕙᒍᑦ ᐱᓕᕆᐊᕆᔭᖏᓐᓄᑦ ᐱᖃᑕᐅᑎᑕᐅᖃᑦᑕᕐᓗᑎᒃ ᐅᕙᒍᑦ 

ᓴᖅᑭᕋᓱᑦᑕᖏᓐᓄᑦ, ᐃᑲᔪᖅᓯᖅᑕᒃᑲ ᐊᑐᖃᑦᑕᕐᓂᖅ ᐃᓄᐃᑦ ᐃᓅᖃᑎᒌᓐᓂᕐᒥᒃ ᐅᑉᐱᕆᔭᖏᑦ ᒐᕙᒪᐅᑉ ᐃᓗᐊᓂ. 

ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᑭᐅᔾᔪᑏᑦ ᖁᑦᑎᑦᑐᕐᒧᑦ ᒪᓕᒐᓕᐅᖅᑎ, ᒥᔅᑕ ᑕᖅᑐ.  

 

ᑕᖅᑐ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐃᓄᐃᑦ ᖃᐅᔨᒪᔭᑐᖃᖓᑦ, ᐃᓱᒪᒋᔭᕋᓕ ᓴᖅᑭᒃᑲᓐᓂᕆᐊᓕᒃ, ᐃᓐᓇᕐᓂᒃ 

ᑎᒍᐊᖅᑕᐅᓚᐅᖅᓯᒪᒐᒪ, ᑖᓐᓇᓗ ᐊᑐᕆᑦᑎᐊᖅᖢᒋᑦ ᐃᓄᐃᑦ ᖃᐅᔨᒪᔭᑐᖃᖓᑦ. ᓴᖅᑭᑦᑎᓇᓱᖃᑦᑕᕋᑦᑕ, ᐃᓛᒃ, 

ᓴᖅᑭᔮᖅᑎᑦᑎᓇᓱᓐᓂᖅᓴᐅᓂᕋᓲᖑᒐᑦᑕ ᐃᓄᒃᑎᑑᕐᓂᕐᒥᒃ, ᐃᓄᒃᑎᑐᑦ ᐅᖃᓪᓚᖃᑦᑕᕐᓂᕐᒥᒃ. ᑖᓐᓇ ᑕᕝᕘᓇ 

ᓴᖅᑭᒃᑲᓐᓂᕆᐊᖃᖅᑰᔨᒻᒪᑦ ᐃᓱᒪᒋᔭᒃᑯᓪᓕ ᐊᒻᒪ ᐃᓕᓐᓂᐊᖅᑎᑦᑎᔾᔪᑎᒋᓂᖅᓴᕆᓕᕐᓗᑎᒍᑦ ᐃᓕᓐᓂᐊᕐᕕᓐᓂ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᑦᑕᐅᖅ. ᐊᐱᖅᑯᑏᑦ. ᖁᕐᓗᖅᑑᕐᒧᑦ ᒪᓕᒐᓕᐅᖅᑎ, ᒥᔅᑕ ᖁᓕᒃᑖᓇ.  

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᐅᓪᓗᒥ ᐱᖓᓱᓄᑦ ᓂᕈᐊᕋᔅᓴᓄᑦ.  

 

ᖃᓄᖅ ᓱᒐᔭᖅᑭᓯᑦ ᖃᐅᔨᒪᑦᑎᐊᕋᓱᓪᓗᓯ ᐱᔭᕇᖃᑦᑕᕐᓂᐊᖅᑐᐃᑦ ᐃᓕᓐᓂᐊᖅᑐᓂᒃ ᓄᓇᕗᒻᒥ 

ᐃᓕᓴᐃᔨᕈᕆᐅᖅᓴᔪᑦ, ᐃᓄᓕᕆᕈᕆᐅᖅᓴᔪᓪᓗ, ᓄᓇᕘᑉ ᒐᕙᒪᖓᓄᑦ ᐃᖅᑲᓇᐃᔭᖅᑎᖏᓐᓄᑦ 

ᐃᓚᓕᐅᑎᒍᓐᓇᕐᓂᐊᖅᑲᑦ? ᑕᐃᒃᑯᐊ ᒐᕙᒪᐅᓯᒪᔪᐃᑦ ᐃᑲᔪᖅᓰᓗᐊᖃᑦᑕᖅᓯᒪᙱᒻᒪᑕ ᐱᔭᕇᖅᑐᓂᑦ, ᐊᒻᒪᓗ 

ᐃᖅᑲᓇᐃᔮᖅᑖᖅᑎᑕᐅᑦᑎᐊᕈᓐᓇᕋᑎ, ᐃᖅᑲᓇᐃᔭᓚᐅᖅᓯᒪᑦᑎᐊᖏᓐᓂᒋᑦ ᐱᔾᔪᑕᐅᓪᓗᑎ.  

 

ᖃᓄᕐᓕ ᑕᐃᒪ ᖃᐅᔨᒪᒐᓱᓐᓂᐊᖅᑭᓯᑦ ᓯᕗᓂᑦᑎᓐᓂᑦ ᐱᔭᕇᖃᑦᑕᕐᓂᐊᖅᑐᐃᑦ ᓄᓇᕗᑦ ᒐᕙᒪᖓᓄᑦ 

ᑐᙵᓱᑦᑎᑕᐅᖃᑦᑕᓛᕐᒪᖔᑕ ᐱᔭᕇᖅᑲᑕ? ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᑦᑕᐅᖅ. ᒫᓐᓇ ᑭᐅᔾᔪᑎᒥᓂᒃ ᐱᒋᐊᖅᑳᕐᓂᐊᖅᑐᖅ, ᐊᕐᕕᐊᓄᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ 

ᖃᑉᓗᑦᓯᐊᖅ.  

 

ᖃᑉᓗᑦᓯᐊᖅ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᐸᕋᓗ ᐊᐱᕆᔪᖅ ᒪᓕᒐᓕᐅᖅᑎᐅᖃᑎᒐ.  

 

ᑕᒪᒃᑯᐊ ᓄᓇᕘᒥ ᐃᓕᓐᓂᐊᕐᓂᖅ ᐃᓕᓐᓂᐊᖅᑎᑦᓯᔨᐅᓚᐅᖅᖢᖓᓗ ᐅᑭᐅᓂᑦ 20 ᐅᖓᑖᓂ, ᐱᒻᒪᕆᐅᑎᒃᐸᕋ. 

ᒪᒃᑯᒃᑐᐃᓪᓗ ᐃᓕᓐᓂᐊᒐᓂᒃᐸᓪᓕᐊᔪᑦ ᐱᕕᖃᖅᑎᑕᐅᑦᓯᐊᕆᐊᖃᖅᑐᑦ, ᐱᓗᐊᖅᑐᒥ ᓄᓇᕗᒻᒥ 

ᐱᓕᕆᐊᖅᑖᕐᓗᑎᒡᓗ ᐃᓕᓐᓂᐊᕆᐊᒃᑲᓐᓂᕐᓗᑎ, ᑕᐃᓐᓇᓗ ᓂᕆᐅᓐᓇᖅᖢᓂ ᓄᓇᕘᒥ ᐱᕈᕐᓂᐊᖅᑐᖅ ᑕᐃᑲᓂ 



ᕿᑎᖅᑰ, ᓄᕕᐱᕆ 05, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᕐᕕᐊᓂ ᓯᓚᒃᑐᒃᓴᕐᕕᒡᔪᐊᖑᓂᕋᖅᑕᐅᔪᖅ, ᐃᓄᐃᑦ ᓄᓇᕗᑦ ᐅᓂᕝeᕐᓯᑦy-ᖑᓂᕋᖅᑕᐅᔪᖅ, ᑕᐃᑰᓇᑦᑕᐅᖅ 

ᐱᕚᓪᓕᕐᓂᖃᓪᓚᕆᓐᓂᐊᖅᑐᑦ ᒪᒃᑯᒃᑐᖁᑎᕗᑦ ᓄᓇᕗᒻᒥᐅᑕᑦ.  

 

ᐃᓄᐃᓪᓗ ᓄᓇᖓᓐᓂᙶᖅᑐᑦ ᐊᓯᖏᓐᓂ ᓄᓇᕗᑉ ᓯᓚᑖᓂ. ᑭᓯᐊᓂ ᑖᓐᓇᑦᑕᐅᖅ ᐃᓕᓐᓂᐊᕐᕕᖕᓂ 

ᐱᕚᓪᓕᕐᓂᖃᕆᐊᖃᓪᓚᕆᒃᐳᖅ ᐃᓕᓐᓂᐊᖅᑎᑦᓯᔩᑦ NTEP Program-ᖑᓂᕋᖅᑕᐅᔪᖅ (Nunavut Teachers 

Education Program), ᓄᓇᓕᖕᓄᑦ ᐱᕕᒃᓴᕈᖅᑎᑕᐅᑦᑕᕐᓗᓂ ᓄᓇᓕᖕᓄᓕᐊᕐᓗᑎᑦ. ᓲᕐᓗ, ᐊᕐᕕᐊᓂ ᐃᒻᒥᓂᒃ 

ᐆᑦᑑᑎᒋᓗᖓ, ᐃᓕᓐᓂᐊᓚᐅᖅᑐᖓ NTEP Program Graduate-ᖑᖅᖢᖓ, ᐊᐃᓯᒪᓪᓗᖓ 

ᐃᓕᓐᓂᐊᒐᓂᓚᐅᖅᑐᖓ ᑕᐃᑰᓇ  

 

University of Regina-ᒃᑯᑦ. ᓄᓇᓕᓐᓄᑦ ᐃᖃᓗᖕᓂ ᓈᒻᒪᒃᑑᒐᓗᐊᖅ, ᑭᓯᐊᓂ ᓄᓇᓕᐅᔪᓄᑦ 

ᐱᕕᒃᓴᕈᖅᑎᑕᐅᒃᑲᓐᓂᖅᑕᕆᐊᖃᕋᓗᐊᕐᓂᖓ ᑖᓐᓇ ᐱᒻᒪᕆᐅᑎᑉᐸᕋᑦᑕᐅᖅ. ᒪ’ᓇ.  

 

ᐅᖃᖅᑎ: ᖁᔭᓐᓇᒦᒃ. ᐃᖃᓗᒃᑑᑦᑎᐊᕐᒧᑦ ᒪᓕᒐᓕᐅᖅᑎ, ᐲᑕᓴᓐᑦ. 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒻᒪᑦ ᑕᐃᒫᒃ. ᖃᐅᔨᒪᒐᔅᓯ 

ᐊᐱᖅᓱᖃᑦᑕᖅᓯᒪᒐᒪ ᐅᕙᓂ ᑲᑎᒪᕐᔪᐊᕐᕕᒻᒥ ᑖᔅᓱᒥᖓ ᐱᔾᔪᑎᖃᖅᑐᓂ. ᐱᔭᕇᖅᑐᐃᑦ ᓄᓇᕗᒻᒥ, ᐃᓄᐃᑦ ᐃᓛᒃ 

ᐱᓗᐊᖅᑐᒥ ᐱᔭᕇᖅᑐᐃᑦ ᐃᓕᓐᓂᐊᖅᑕᒥᓂᒃ ᓄᓇᕗᒻᒥ ᐃᖅᑲᓇᐃᔮᖅᑖᖅᑎᑕᐅᖃᑦᑕᕆᐊᖃᖅᑐᒋᔭᒃᑲ 

ᒐᕙᒪᒃᑯᓐᓄᑦ.  

 

ᐅᑉᐱᕆᒐᒃᑯᒃ ᐃᓕᓐᓂᐊᕐᓂᓕᕆᓂᖅ, ᐱᓕᕆᐊᖑᒃᑲᓐᓂᕆᐊᓕᐅᒐᓗᐊᖅ, ᑭᓯᐊᓂ ᐅᑉᐱᕆᒐᒃᑯᒃ 

ᐃᓕᓐᓂᐊᕋᔅᓴᐅᖃᑦᑕᖅᑐᓪᓗ ᓯᓚᑦᑐᓴᕐᕕᒻᒥ ᓄᓇᕗᑦ ᓯᓚᑦᑐᓴᕐᕕᒻᒥ, ᑕᐃᒫᔅᓴᐃᓐᓇᖅ ᖁᑦᑎᓐᓂᖃᕐᖓᑕ 

ᖃᓪᓗᓈᓂᑦ ᓯᓚᑦᑐᓴᕐᕕᔾᔪᐊᕐᓂᑦ ᐃᓕᓐᓂᐊᖅᑕᐅᕙᑦᑐᓂᑦ.  

 

ᐊᑐᖅᓯᒪᓂᒃᑲᓗ ᐊᑐᖅᓯᒪᔭᖏᓪᓗ ᐱᔭᕇᖅᑐᐃᑦ ᐃᓕᓐᓂᐊᖅᑕᒥᓐᓂ ᐱᔭᕇᖅᑐᑦ 

ᐃᖅᑲᓇᐃᔭᓚᐅᖅᓯᒪᓗᐊᙱᓐᓂᖃᕋᓗᐊᖅᑲᑦ, ᑮᓇᐅᔭᓂᑦ ᐊᑐᕐᓗᑕ ᐊᑐᓕᖅᑎᑦᑎᓂᕐᒧᑦ ᑐᕌᖓᑎᑕᐅᔪᓂᑦ 

ᑮᓇᐅᔭᓂᑦ, ᐃᖅᑲᓇᐃᔭᖅᑎᒥᒃ ᒪᓕᔅᓱᐊᕋᔅᓴᖃᕐᓗᓂ ᐊᔪᕈᖅᓯᐅᔾᔨᔨᔅᓴᖃᕐᓗᓂ ᐃᖅᑲᓇᐃᔭᖃᑦᑕᕈᓐᓇᖅᑐᒋᒐᒃᑭᑦ, 

ᐃᓕᒍᓐᓇᖅᑐᒋᔭᒃᑲ ᐃᖅᑲᓇᐃᔭᖅᑎᐅᑦᑕᐅᑎᒋᔪᒥᒃ.  

 

ᐱᒋᐊᓚᐅᖅᓯᒪᒐᒪ ᓄᓇᑦᓴᐃᖅ ᒐᕙᒪᖓᓂ ᐃᓕᓐᓂᐊᖅᑎᑕᐅᓪᓗᖓ ᐱᓕᒻᒪᓴᖅᑕᐅᓪᓗᖓ, ᐊᒻᒪ ᐱᖓᓱᓂᑦ 

ᐊᕐᕌᒍᓂᑦ ᐊᔪᕈᖅᓯᐅᔾᔨᔨᖃᓚᐅᖅᑐᖓ ᐃᖅᑲᓇᐃᔭᖅᑎᒥᒃ. ᑕᐃᒫᓪᓗ ᐱᖓᓱᑦ ᐊᕐᕌᒍᑦ ᐊᓂᒍᕐᖓᑕ, 

ᐱᕙᓪᓕᐊᔪᓕᕆᔨᓪᓚᕆᕈᓐᓇᖅᓯᓚᐅᖅᑐᖓ ᒐᕙᒪᒃᑯᓐᓄᑦ. ᐃᓱᒪᒋᔭᕋ ᑖᓐᓇ ᐊᖅᑯᑎᑦᑎᐊᕙᐅᓱᒋᓪᓗᒍ ᐃᓄᓐᓄᑦ 

ᒐᕙᒪᒃᑯᓐᓄᑦ ᐃᖅᑲᓇᐃᔭᓚᕿᔾᔪᑕᐅᒍᓐᓇᖅᑐᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᐅᔾᔪᑎᒋᔭᐃᑦ ᖁᑦᑎᑦᑐᕐᒧᑦ ᒪᓕᒐᓕᐅᖅᑎ, ᑕᖅᑐ.  

 

ᑕᖅᑐ: ᖁᔭᓐᓇᒦᒃ, ᐅᖃᖅᑏ. ᑖᓐᓇᐃᓛᒃ ᓯᓚᒃᑐᓴᕐᕕᖕᓂ ᐃᓕᓐᓂᐊᕈᑕᐅᓲᖅ ᐃᓕᓴᐃᔨᒃᓴᐅᓂᖅ ᐱᒻᒪᕆᐅᒻᒪᑦ, 

ᐱᔪᒪᓂᖅᓴᐅᓲᖑᓂᕋᖅᖢᑕᓗ ᐃᓄᖕᓂᒃ ᐃᓕᓴᐃᔨᓂᑦ, ᑕᐃᒃᑯᓇᙵᑦ ᐃᓕᓴᐃᔨᒃᓴᐅᓂᕐᒧᑦ ᐃᓕᓐᓂᐊᖅᑐᓂ 

ᑐᓵᔪᖃᕐᓂᖅᐸᑦ, ᐃᑲᔪᖅᑐᑦᑎᐊᖅᐸᔅᓯ, ᑲᔪᓯᑦᑎᐊᕐᓂᐊᖅᐳᓯ. ᐃᓕᓴᐃᔨᓂᒃ ᐅᓄᕐᓂᖅᓴᓂᑦ ᐃᓛᒃ, ᐃᓕᓐᓂᐊᕐᕕᖕᓂᑦ 

ᐃᓕᓐᓂᐊᕈᓐᓃᖃᑦᑕᕐᒪᑕ ᐃᓕᓐᓂᐊᖅᑐᑯᓗᐃᑦ ᐃᓕᓴᐃᔨᑭᒃᓴᒧᑦ.  

 

ᑕᐃᒃᑯᐊ, ᐃᓛᒃ, ᐱᒻᒪᕆᐅᒻᒪᑦ ᐃᓕᓴᐃᓂᖅ, ᓲᖅ, ᐃᓕᓐᓂᐊᕐᕕᒻᒥᓘᓐᓃᑦ ᓇᒥᑐᐃᓐᓇᖅ ᑖᓐᓇ ᐱᒻᒪᕆᐅᒋᔭᕋᓕ 

ᐅᕙᖓ, ᐊᔭᐅᖅᑐᑦᑎᐊᖅᐸᒃᑲ ᐅᓄᕐᓂᖅᓴᓂ ᐃᓕᓴᐃᔨᖃᕆᐊᖃᕋᑦᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐊᐱᖅᑯᑎᓄᑦ ᓱᓕ. ᐊᐱᖅᑯᑎᖃᖅᑐᖃᕐᒪᑦ, ᐊᒥᑦᑐᕐᒧᑦ ᒪᓕᒐᓕᐅᖅᑎ, ᖃᒪᓂᖅ.  

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑏ. ᓄᓇᕘᖃᓕᖅᑐᒍᑦ ᐊᕐᕌᒍᓂᑦ 27-ᓂᑦ, ᑕᐃᒪ ᐱᒋᐊᖅᑎᓪᓗᒋᑦ 

ᑐᖅᑲᖅᑕᕐᕕᖕᒨᖅᑎᑕᐅᙱᑦᑐᑦ ᐃᑲᔪᖅᑕᐅᓇᓱᓐᓂᐊᓚᐅᖅᓯᒪᒻᒪᑕ ᐊᕐᕌᒍᑦ 27-ᖑᓕᖅᑐᑦ, ᑕᑯᓗᐊᓚᐅᖅᓯᒪᙱᓐᓇᒪ 

ᓱᓕ ᐃᑲᔫᑎᓂᒃ, ᐃᒪᓐᓇ ᒐᕙᒪᒃᑯᑦ ᑐᖅᑲᖅᑕᕐᕕᓕᐊᕆᙱᑕᖏᓐᓂᑦ. ᖃᓄᕐᓕ ᐃᑲᔪᕋᓱᒃᑲᔭᖅᐱᓯᑦ ᓄᓇᓕᖕᓂᑦ 

ᒥᑭᓐᓂᖅᓴᐅᔪᓂᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒫᓐᓇ ᑭᐅᔾᔪᑎᓂ ᑭᐅᖅᑳᕐᓂᐊᖅᑐᖅ ᐃᖃᓗᑦᑑᑦᓯᐊᕐᒧᑦ ᒪᓕᒐᓕᐅᖅᑎ, ᐲᑕᓴᓐ.  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᑖᓐᓇ ᐊᐱᖅᓱᕐᒪᑦ ᑲᑎᒪᔨᐅᖃᑕᐅᔪᖅ. ᑖᒃᑯᐊ 

ᓯᐊᒻᒪᒃᑎᕆᕝᕕᐅᓯᒪᔪᑦ ᓄᓇᓖᑦ ᐱᒋᐊᖅᑕᐅᑎᓪᓗᒍ, ᐃᖅᑲᓇᐃᔭᖅᓯ ᑐᖅᑲᖅᑕᕐᕕᐅᓪᓗᑎᒃ 

ᐅᓄᕐᓂᖅᓴᐅᓚᐅᖅᓯᒪᒻᒪᑕ ᐊᒻᒪᓗᑦᑕᐅᖅ ᒐᕙᒪᒃᑯᑦ ᐱᓕᕆᕕᖏᑦ ᑕᐃᒃᑯᐊᓗ ᓯᐊᒻᒪᒃᑎᕆᕝᕕᐅᓯᒪᙱᑦᑐᓂᑦ 

ᓄᓇᓕᖕᓂ ᑐᓂᔭᐅᓪᓗᑎᒃ.  

 

ᑖᓐᓇ ᐊᐅᓚᓂᖃᑦᑎᐊᖏᒻᒪᑦ ᓄᓇᓕᖕᓂ ᒥᑭᑦᑑᑕᐅᓂᖅᓴᓂᑦ, ᐃᖅᑲᓇᐃᔭᖅᑎᒃᓴᓂᒃ ᓇᓂᓯᔪᓐᓇᖃᑦᑕᓚᐅᙱᒻᒪᑕ 

ᓄᓇᓕᖕᓂ ᒥᑭᑦᑑᑕᐅᓂᖅᓴᓂ. ᖃᐅᔨᒪᓕᖅᑐᖓᓕ ᑖᒃᑯᐊ ᓄᓇᕗᑦ ᒐᕙᒪᒃᑯᖏᑦ ᐃᖅᑲᓇᐃᔭᖅᑎᑖᕐᓂᕐᒧᑦ 

ᐊᑐᐊᒐᖏᓐᓂᑦ ᓄᑖᕐᓂᒃ ᐃᖅᑲᓇᐃᔭᖅᑎᖏᑦ ᓄᓇᓕᖕᓂ ᐃᖅᑲᓇᐃᔭᕈᓐᓇᕋᒪᑕ ᓯᓚᑖᓂ ᐱᓕᕐᕖᑦ 

ᑐᖅᑲᖅᑕᕐᕕᖓᑕ, ᓲᕐᓗ, ᓯᓚᑖᓂ ᐃᖅᑲᓇᐃᔭᖅᑏᑦ, ᓲᕐᓗ, ᑰᒑᕐᔪᒻᒥᐅᑕᖅ ᐃᖅᑲᓇᐃᔭᕈᒪᒍᓂ ᐃᖃᓗᒃᑑᑦᑎᐊᕐᒥᑦ 

ᐱᓕᕆᕕᐅᔪᒥ ᐃᖅᑲᓇᐃᔭᕈᓐᓇᖅᑐᑦ ᑰᒑᕐᔪᒻᒦᖏᓐᓇᕐᓗᑎᒃ ᐃᖅᑲᓇᐃᔭᕐᓗᑎᒃ ᐱᓕᕆᕕᖕᒧᑦ ᓄᒃᑎᖏᓪᓗᑎᒃ 

ᓄᓇᓕᖕᒧᑦ ᑖᔅᓱᒧᖓ ᑐᖅᑲᖅᑕᕐᕕᐅᔪᒧᑦ.  

 

ᑕᐃᒪᐃᓐᓇᐃᑦᑐᓐᓇᕐᓂᐊᖅᑐᖅ ᐃᖅᑲᓇᐃᔭᖅᑏᑦ ᑕᐃᒪᐃᓕᐅᕈᓐᓇᕐᓂᐊᖅᑐᑦ ᐃᖅᑲᓇᐃᔭᖅᑎᒃᓴᓂᒃ, ᐃᓛᒃ, 

ᐃᖅᑲᓇᐃᔭᖅᑐᓂ ᐅᓄᕐᓂᖅᓴᓂᑦ ᑕᑯᔪᓐᓇᕋᔭᖅᑐᒍᑦ ᑕᐃᒪᓐᓇ ᓄᓇᓕᖕᓂ ᒥᑭᑦᑑᑕᐅᓂᖅᓴᓂᑦ ᓄᓇᓖᑦ, 

ᓄᓇᓕᓐᓄᑦ ᐃᓄᒋᐊᓐᓂᖅᓴᓄᑦ ᓄᒃᑎᕈᒪᓗᐊᖃᑦᑕᖏᒻᒪᑕ.  

 

ᒐᕙᒪᒃᑯᑦ ᐊᑐᐊᒐᕆᔭᖏᓐᓄᑦ ᓴᖅᑭᔮᖅᑎᑕᐅᑦᑎᐊᕆᐊᓕᒃ ᐃᖅᑲᓇᐃᔭᖅᑎᐅᒐᔭᖅᑐᓄᑦ ᑕᖅᑲᒃᑯᓄᖓ, 

ᐅᓄᕐᓂᖅᓴᓂᑦ ᐃᖅᑲᓇᐃᔮᖅᑖᖁᓪᓗᒋᑦ ᒥᑭᑦᑑᑕᐅᓂᖅᓴᓂ ᓄᓇᓖᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᖁᑦᑎᑦᑐᒧᑦ ᒪᓕᒐᓕᐅᖅᑎ ᑕᖅᑐ, ᑭᐅᔾᔪᑏᑦ.  

 

ᑕᖅᑐ: ᖁᔭᓐᓇᒦᒃ. ᑖᓐᓇᐃᓛᒃ ᒥᑭᓐᓂᖅᓴᐅᔪᓄᑦ ᐃᑲᔪᕋᓱᓐᓂᖅ.  

 

ᑭᒡᒐᑐᖅᑕᒃᑲ ᐱᖓᓱᑦ ᐹᓂᐊᓘᕐᒪᑕ ᖁᑦᑎᑦᑐᖅ ᒥᑭᓐᓂᖅᐸᐅᓪᓗᑎᓪᓗ ᓄᓇᓕᖏᑦ, ᑖᓐᓇ ᓴᖅᑭᑲᓐᓂᕆᐊᓕᒃ 

ᐃᖅᑲᓇᐃᔮᒃᓴᓄᓪᓘᓐᓂᑦ ᑭᓱᑐᐃᓐᓇᕐᓄᑦ. ᑐᓗᒃᑕᐅᑎᒋᓲᖏᑦ ᒥᑭᓐᓂᖅᓴᐅᔪᑦ ᓄᓇᓖᑦ ᐅᓄᕐᒪᑕ, 

ᖃᓄᖅᑑᑲᓐᓂᕆᐊᓖᑦ ᖃᓄᖅ ᐱᕚᓪᓕᕈᓐᓇᕐᒪᖔᑕ ᐱᔭᕐᓂᓂᖅᓴᐅᓕᕐᓗᓂᓘᓐᓂᑦ ᐃᖅᑲᓇᐃᔭᒃᓴᕈᔫᑉ ᐃᓗᐊᓄᑦ. 

ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᑦᑕᐅᖅ. ᐊᕐᕕᐊᑦ ᓂᒡᒋᐊᓄᑦ ᒪᓕᒐᓕᐅᖅᑎ ᖃᑉᓗᑦᓯᐊᖅ.  

 

ᖃᑉᓗᑦᓯᐊᖅ: ᒪ’ᓇ, ᐅᖃᖅᑎᑦᑎᔩ. ᒪ’ᓈᖅᐸᕋᓗ ᒪᓕᒐᓕᐅᖅᑎ ᐊᐱᕆᔪᖅ. ᐃᓛᒃ ᒐᕙᒪᑐᖃᒃᑯᓐᓂ ᐅᕙᒍᑦ 

ᓄᓇᕗᑦ ᒐᕙᒪᒃᑯᖏᑦ ᑮᓇᐅᔭᒥᑦ ᑐᓂᔭᐅᑦᑕᔪᒐᑉᑕ ᓄᓇᓕᓕᒪᓄᑦ 25-ᖑᓪᓗᑎᑦ. ᑖᓐᓇ ᑐᒃᑕᕐᕕᐅᔪᖅ ᑮᓇᐅᔭᖅ 

ᑕᕝᕗᖓ ᓄᓇᕗᑦ ᒐᕙᒪᒃᑯᖓᓐᓄᑦ ᒥᑭᓗᐊᕐᓂᖓᓄᑦ.  

 

ᑖᓐᓇᓗ ᐅᒃᐱᕆᓪᓚᕆᖦᖢᒍ ᐃᑲᔪᖅᑎᒌᓐᓂᖅ Mandate−ᖑᔪᖅ ᐱᓕᕆᖃᑎᒋᔭᕆᐊᖃᕐᓂᕗᑦ. ᓄᓇᕗᑦ ᑐᙵᕕᒃᑯᑦ 

ᐊᒻᒪᓗ ᑎᒥᐅᔪᑦ ᑕᒪᒃᑯᐊ, ᓲᕐᓗ ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᑦ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ, 

ᑕᒪᒃᑯᐊ ᐱᓕᕆᖃᑎᒋᓗᒋᑦ ᓄᓇᓕᖕᓂ ᐱᕚᓪᓕᑎᑦᑎᔭᕆᐊᖃᕐᓂᕗᑦ ᖃᓄᖅᑑᕈᑕᐅᔭᕆᐊᖃᕐᓂᖓ.  

 

ᖃᑉᓗᓇᐅᔭᕐᓗᖓ, (ᑐᓵᔨᑎᒎᓕᖅᑐᖅ) ᐱᔭᕐᓂᖅᓯᑎᓪᓗᒋᑦ ᐊᐅᓚᓂᕆᔭᖏᑦ ᐱᐅᓯᒋᐊᕐᓗᑎᑦ 

ᑲᑐᔾᔨᖃᑎᒌᓐᓂᕆᔭᐅᔪ ᐃᖅᑲᓇᐃᔭᖃᑎᖃᕐᓗᑎᑦ ᑐᙵᕕᒃᑯᓐᓂ, ᐊᒡᒍᑐᖅᓯᒪᓂᕐᒥᓗ ᐃᓄᐃᑦ ᑲᑐᔾᔨᖃᑎᒌᖏᓐᓂ 

ᑕᒪᒃᑯᐊ ᑲᑐᔾᔨᓗᒋᑦ ᐱᓕᕆᐊᔅᓴᐅᔪᖅ ᓱᒃᑲᓂᖅᓴᐅᖁᓪᓗᒋᑦ ᐃᖅᑲᓇᐃᔭᖃᑎᒌᑦᑎᐊᓂᖅᓴᐅᖁᓪᓗᒋᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ.  

ᐅᖃᖅᑎ: ᖁᔭᓐᓇᒦᒃ. ᐊᑎᖁᑎᒃᑲ ᒪᓕᓪᓗᒋᑦ, ᐊᐱᖅᑯᑎᖃᕐᒪᑦ ᐸᓐᓂᖅᑐᒧᑦ ᒪᓕᒐᓕᐅᖅᑎ ᒪᐃᒃ.  

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ ᓄᓇᕗᒻᒥᐅᑦ, ᐊᒻᒪᓗ ᑖᒃᑯᐊ ᖁᕕᐊᒋᔪᒪᓪᓗᒋᑦ ᒥᓂᔅᑕᒧᑦ ᓂᕈᐊᕋᒃᓴᐅᔪᑦ. 

ᒥᓂᔅᑕᐅᓪᓗᓂ ᐊᓕᐊᓇᐃᑦᑐᐊᓗᒃ ᖃᐅᔨᓯᒪᒻᒥᔭᕋ, ᐃᓚᖓᒍᑦ ᐋᒡᒐᐸᓘᒋᓪᓗᓂ. ᐊᒻᒪᓗ ᒫᓐᓇ 

ᐃᓕᓐᓂᐊᖅᑕᐅᑎᒋᒐᔅᓯ ᐊᐱᖅᓱᖅᑕᐅᓂᕐᒧᑦ ᑭᐅᖃᑦᑕᕋᔅᓯ ᖁᔭᓐᓇᒦᒃ.  

 

ᐆᒥᖓᓕ ᐊᐱᖅᑯᑎᔅᓴᖃᖅᑐᖓ, ᐃᒃᓯᕙᐅᑖᖅ, ᑕᐃᒪ ᓄᓇᕗᑦ ᑐᙵᕕᒃᑯᑦ ᐃᖅᑲᖅᑐᐃᕕᒨᕈᑎᓯᒪᒻᒪᑕ 

ᐱᔾᔪᑎᒋᓪᓗᒍ ᑖᒃᑯᐊ ᐃᓄᐃᑦ ᐱᔪᓐᓇᐅᑎᖏᑦ ᐅᖃᐅᓯᒃᑯᑦ ᐃᓕᓐᓂᐊᕐᕕᐅᑉ ᐃᓗᐊᓂ. ᑕᐃᒪᓕ ᑕᒪᓐᓇ 

ᐱᔾᔪᑎᒋᓪᓗᒍ, ᑖᓐᓇ ᓄᓇᕗᑦ ᒐᕙᒪᒃᑯᑦ ᐃᖅᑲᖅᑐᐃᕕᒻᒦᖃᑎᖃᕐᓂᖓ ᑖᓐᓇ ᐱᔾᔪᑎᒋᓪᓗᒍ, ᑖᒃᑯᓂᖓ ᐃᓄᐃᑦ 

ᓄᓇᕗᑦ ᑐᙵᕕᒃᑯᓐᓂᑦ. ᑖᓐᓇ ᐱᔾᔪᑎᒋᓪᓗᒍ ᐅᖃᐅᓯᖅ ᐱᔪᓐᓇᐅᑕᐅᔪᖅ, ᐱᔪᓐᓇᐅᑏᓪᓗ ᐃᓗᐊᓃᑦᑐᖅ.  

 

ᑕᐃᒪᓕ ᖃᓄᖅ ᑖᓐᓇ ᒐᕙᒪᕗᑦ ᓯᕗᒧᒋᐊᕈᓐᓇᓂᐊᕐᒪᖔᖅ? ᖃᓄᐃᓕᒋᐊᕐᕕᒋᓂᐊᖅᑭᓯᐅᒃ ᑖᒃᑯᐊ ᓄᓇᕗᑦ 

ᑐᙵᕕᒃᑯᑦ ᐃᖅᑲᖅᑐᐃᕕᓕᐊᕈᔾᔨᓯᒪᑎᓪᓗᒋᑦ ᒐᕙᒪᒃᑯᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐅᖃᖅᑎ: ᖁᔭᓐᓇᒦᑦᑕᐅᖅ. ᒫᓐᓇ ᑭᐅᖅᑳᕐᓂᐊᖅᑐᖅ ᖁᑦᑎᑐᕐᒧᑦ ᒪᓕᒐᓕᐅᖅᑎ ᑕᖅᑐ.  

 

ᑕᖅᑐ: ᖁᔭᓐᓇᒦᒃ. ᑕᐃᓐᓇᐃᓛᒃ ᐃᓄᑦᑎᑑᕐᓂᖅ ᐱᕐᔪᐊᖑᒻᒪᑦ ᐊᖏᖃᑎᒋᑦᑎᐊᖅᐸᒃᑲ. ᐅᕙᖓᓕ ᐊᖏᖃᑎᒋᔭᒃᑲ 

ᓄᓇᕗᑦ ᑐᙵᕕᒃᑯᑦ ᐊᔭᐅᖅᑐᐃᒻᒪᑕ ᒐᕙᒪᒃᑯᓐᓂ ᐃᒪᓐᓇᑲᓐᓂᖅ ᓴᖅᑭᖅᑎᖁᔨᓪᓗᑎ 

ᐃᖅᑲᖅᑐᐃᕕᒻᒧᐊᕈᒪᑕᓘᓐᓃᑦ. ᑖᓐᓇ ᐊᔭᐅᖅᑐᑲᓐᓂᕆᐊᓕᖏᓛᒃ ᐅᖃᐅᓯᓕᕆᓂᖅ ᓄᓇᕗᑦ ᐃᓗᐊᓂ.  

 

ᐊᖏᖃᑎᒋᓪᓗᒋᓪᓗ ᑐᙵᕕᒃᑯᑦ, ᒐᕙᒪᒃᑯᑦ ᐅᕙᒎᔪᒍᓂᓛᒃ ᐅᕙᓂᓗ ᑲᑎᒪᕕᐅᑉ ᐃᓗᐊᓂ 

ᐊᔭᐅᖅᑐᑲᓐᓂᕆᐊᖃᖅᑕᕗᑦ ᐅᖃᐅᓯᓕᕆᓂᖅ. ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᐊᕐᕕᐊᑦ ᓂᒡᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᖃᑉᓗᑦᓯᐊᖅ.  

 

ᖃᑉᓗᑦᓯᐊᖅ: ᒪ’ᓇ, ᐅᖃᖅᑎᑦᓯᔩ. ᒪ’ᓈᐸᕋᓗ ᒪᓕᒐᓕᐅᖅᑎᐅᖃᑎᒐ ᐊᐱᕆᔪᖅ. ᑖᒻᓇ ᐅᑭᐅᓂᑦ ᖄᖏᖅᑐᓂᑦ 

ᐱᓕᕆᐊᖑᓕᖅᑐᖅ ᖃᓄᖅᑑᕈᑎᒋᒋᐊᕐᓂᖓ ᐅᖃᓗᐊᕐᓂᖅ ᓇᓗᓇᐃᔭᕐᓗᒍ, ᐅᕙᖓ ᓇᒻᒥᓂᖅ 

ᓂᐊᕐᕋᐃᑦᑕᕆᐊᖃᖅᐳᒍᑦ, ᓂᐊᕐᕋᐃᒋᐊᖅᐳᖅ, (ᑐᓵᔨᑎᒎᓕᖅᑐᖅ) ᑲᔪᓯᔪᒃᑯᑦ ᐊᐅᓚᓂᕐᒧ (ᑐᓵᔨᑎᒎᕈᓐᓃᖅᑐᖅ) 

ᑖᓐᓇ, ᑭᓯᐊᓂᓕ ᐅᑉᐱᕆᖦᖢᒍ ᑕᕝᕙᓂ ᐃᑲᔪᖅᑎᒌᓐᓂᒃᑯᑦ Mandate−ᖑᓂᕋᖅᑐᖅ (ᑐᓵᔨᒎᓕᖅᑐᖅ) 

ᓴᙱᑦᑎᒋᐊᕐᓗᒋᑦ ᐃᓚᒌᑦ ᑕᒪᒃᑯᐊ, ᖁᕝᕙᖅᑎᑉᐸᓪᓗᒋᑦ ᓄᓇᓕᓐᓂᓗ ᐱᓕᕆᔭᐅᔪᑦ ᐃᑲᔪᖅᑐᕐᓗᒋᑦ.  

 

ᐊᔪᖅᓴᖏᓐᓂᖅᓴᐅᖁᓪᓗᒋᑦ ᓂᕿᓂᑦ, ᐃᓱᒪᑎᒍᓪᓗ ᖃᓄᐃᙱᖁᓪᓗᒋᑦ, ᐃᓅᓯᖃᑦᑎᐊᓂᖅᓴᐅᓗᑎᓪᓗ ᓄᓇᓕᓐᓂ, 

ᐃᓐᓇᑐᖃᕐᓂᓪᓗ ᐃᖅᑲᓇᐃᔭᖃᑎᖃᕐᓗᑎᑦ ᐊᓯᖏᓐᓂ ᐱᓕᕆᔨᖃᑎᖃᕐᓗᑎᑦ ᐊᒃᑐᖅᑕᐅᓯᒪᔪᓂᑦ ᑲᔪᖏᖅᓴᐃᓗᑎ 

ᓴᐳᒻᒥᐅᓯᖅᓯᒪᓗᑎᑦ ᐃᓄᐃᑦ ᐅᖃᐅᓯᖓᓂ, ᐃᓕᖅᑯᓯᖓᓂᓪᓗ ᒐᕙᒪᒃᑯᑦ ᐃᓗᐊᓂ ᐱᓕᕆᔾᔪᑎᖏᓐᓂ, 

ᐱᔨᔅᓯᕈᑎᖏᓐᓂ ᐊᒻᒪᓗ ᐃᖅᑲᓇᐃᔭᕐᕕᖏᓐᓂ.  

 

(ᑐᓵᔨᑎᒎᕈᓐᓂᖅᑐᖅ) ᑲᑎᒪᔨᐅᖃᑎᒃᑲᓗ, ᓂᕈᐊᖅᑕᐅᓐᓂᕈᒪ Cabinet−ᒧᑦ ᖃᓄᖅᑑᕈᑕᐅᔭᕆᐊᖃᕐᓂᖓ 

ᐃᓕᑦᑎᐊᕆᐊᖃᕐᓂᖓᓗ ᐊᖏᖃᑎᒌᓐᓂᒃᑯᑦ ᐱᑕᖃᕆᐊᖃᕐᓂᖓᓗ ᐅᑉᐱᕆᖦᖢᒍ. ᑕᕝᕘᓇ ᑭᐅᕗᖓ. ᒪ’ᓇ.  

 

ᐅᖃᖅᑎ: ᖁᔭᓐᓇᒦᒃ. ᐃᖃᓗᒃᑑᑦᑎᐊᕐᒧᑦ, ᒪᓕᒐᓕᐅᖅᑎ ᐲᑕᓴᓐ. 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᑦᑕᐅᖅ ᐊᐱᕆᒻᒪᑦ ᑖᓐᓇ ᑲᑎᒪᔨᐅᔪᖅ. ᓯᕗᓪᓕᖅᐹᒥ ᑖᒃᑯᐊ 

ᐃᑲᔪᖅᑐᐃᕗᖓ ᐃᓄᓐᓂ ᐅᖃᐅᓯᖏᓐᓂ ᐃᓕᓐᓂᐊᖅᑎᑦᑎᓂᖅ ᐃᓕᓐᓂᐊᕕᒻᒦᑦᑕᕆᐊᓖᑦ. ᑐᑭᓯᔪᖓ 

ᐃᓕᓴᐃᔨᑭᔅᓴᕐᓂᑯᒧᑦ ᑕᒪᓐᓇ ᐊᑐᓕᖅᑎᑕᐅᒋᐊᔅᓴᖅ ᐱᔭᕐᓂᖏᒻᒪᑦ ᐃᓕᓐᓂᐊᕐᕕᓐᓂ.  

 



ᕿᑎᖅᑰ, ᓄᕕᐱᕆ 05, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒪᓕ ᓯᕗᒧᐊᑦᑎᐊᑎᒃᑲᓂᕆᐊᖃᕋᑦᑎᒍ ᐃᓄᐃᑦ ᐃᓕᓐᓂᐊᖅᑎᑕᐅᑦᑎᐊᑲᓐᓂᕐᓗᑎᑦ ᐃᓕᓴᐃᔨᕈᕆᐅᖅᓴᕐᓗᑎᑦ 

ᐅᖃᐅᓯᕐᓂᓪᓗ ᐅᖃᕈᓐᓇᑎᐊᕐᓂᕐᐊᒪᑕ ᖃᐅᔨᓴᖅᑕᐅᖃᑦᑕᕐᓗᑎᑦ. ᑕᐃᒃᑯᐊᓗ ᓴᓂᑦᑎᐊᑎᓐᓂ ᒐᕙᒪᐅᔪᑦ, 

ᐊᑯᑭᑦᑐᕐᒥᐅᓪᓗ. ᐊᑯᑭᑦᑐᕐᒥ, ᐃᓱᒪᓕᐅᓚᐅᕐᒪᑕ ᐊᑕᐅᓯᕐᒥ ᒐᕙᒪᒃᑯᑦ ᐅᖃᐅᓯᕐᒥ ᐊᑐᖃᑦᑕᕐᓗᑎᑦ. ᒐᕙᒪᒃᑯᑦ 

ᐅᖃᐅᓯᕐᒥ ᐊᑕᐅᓯᕐᒥ ᐊᑐᕐᓗᑎᑦ ᐃᓕᓐᓂᐊᕐᕕᒻᒥᓗ.  

 

ᐊᑕᐅᑦᑎᑯᓪᓗ ᐱᐅᔾᔪᑎᒋᕙ ᐊᓯᖏᑦ ᑕᒪᒃᑯᐊ ᒥᑭᑦᑑᑎᓂᑦ ᐅᖃᐅᓯᖅ, ᐊᔾᔨᒋᙱᐊᕐᔪᑦᑕᖓ ᐊᑯᑭᑦᑐᕐᒥ 

ᐅᖃᐅᓯᖏᑦ ᑎᒍᒥᐊᑦᑎᐊᑲᓐᓂᓚᐅᖅᑐᑦ ᐊᑯᑭᑦᑐᕐᒥᐅᑎᑐᑦ ᐅᖃᓚᑦᑐᑦ. ᑲᓛᓰᓪᓗ ᐃᓕᓐᓂᐊᕈᑎᖏᑦ ᑕᐃᒃᑯᐊ 

ᐊᑐᖅᑕᐅᑎᐊᖅᖢᑎᑦ. ᐱᓕᕆᖃᑎᒋᔪᓐᓇᖅᑕᕗᑦ ᑐᙵᕕᒃᑯᑦ ᑕᐱᕆᓗᑎᒍ ᐱᓕᕆᖃᑎᒋᓗᑎᒍ ᐃᓄᐃᑦ 

ᐅᖃᐅᓯᖏᓐᓂ ᐃᓕᓐᓂᐊᖅᑎᑦᑎᔾᔪᑎᖃᕐᓗᑎᑦ.  

 

ᐅᔭᕋᓐᓂᐊᕐᕖᓪᓗ ᑕᐃᒃᑯᐊ ᒪᑐᕙᓪᓕᐊᓕᕐᒪᑕ ᑕᐃᒃᑯᐊ ᐱᖁᑎᖏᑦ ᐊᑐᑕᐅᓗᑎᑦ ᓴᓗᒻᒪᓴᖅᑕᐅᔭᕇᖅᐸᑦ ᑖᓐᓇ, 

ᐅᑎᑦᑎᐊᖅᐸᑦ ᓄᓇᖓ ᓴᓗᒪᖅᑕᐅᓯᒪᓕᖅᐸᑦ ᑕᐃᒃᑯᐊ ᐃᒡᓗᐊᓗᐃᑦ ᓄᑦᑎᖅᑕᐅᖏᓪᓗᑎ; ᑐᙵᕕᒃᑯᓂᓪᓗᓐᓃᑦ 

ᒐᕙᒪᒃᑯᓂᓪᓘᓐᓃᑦ ᐃᒡᓗᖁᑎᖏᑦ ᑎᒍᔭᐅᓗᑎᑦ.  

 

ᓲᕐᓗ ᓄᓇᓕᕋᓛᖑᓪᓗᓂ ᑕᐃᓐᓇ ᐅᔭᕋᓐᓂᐊᕐᕕᒥᓂᖅ ᑕᐃᒃᑯᐊ ᐊᑐᖅᑕᐅᓗᑎᑦ ᐃᒡᓗᑦ. ᑕᐃᒪᓐᓇ ᐃᓚᒌᑦ 

ᑕᐃᑲᓃᒍᓐᓇᕐᓗᑎᑦ, ᐃᓄᒃᑐᑦ ᐃᓕᓴᐃᔪᓐᓇᕐᓂᐊᕐᒪᑕ. ᑕᐃᒪᓐᓇ ᓄᓇᖃᖅᑐᑦ ᑖᒃᑯᐊ ᐊᑐᕈᓐᓇᓂᖅᓴᐅᓂᐊᕐᒪᑕ 

ᐅᖃᐅᓯᕐᒥ. ᑕᐃᒪ ᐊᓂᒐᐃᒍᑎ ᐃᓕᓐᓂᐊᕐᓂᕐᒥᓂ ᑕᐃᒃᑯᐊ ᐅᖃᓪᓚᒍᓐᓇᕐᓗᑎ ᑎᑎᕋᕈᓐᓇᕐᓗᑎᓪᓗ 

ᖃᐅᑕᒫᖅᓯᐅᑎᓂ ᐃᓄᑦᑎᑐᑦ ᐊᑐᕈᓐᓇᓂᖅᓴᐅᓗᑎᓪᓗ ᑕᐃᒪᓐᓇ ᐅᓄᕐᓂᖅᓴᐅᓕᕋᔭᕐᒪᑕ ᐃᓕᓴᐃᔩᑦ 

ᐅᖃᓪᓚᒍᓐᓇᑎᐊᖅᑐᐃᑦ ᐃᓕᓴᐃᔨᔪᓐᓇᕐᓗᑎᓪᓗ ᐃᓄᒃᑐᑦ ᐃᓕᓐᓂᐊᕐᕕᐅᑉ ᐃᓗᐊᓂ. ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᐊᐱᖅᑯᑏᑦ? ᐊᑎᖁᑎᖃᕈᓐᓃᕋᒪ. ᑕᐃᒪᐃᒻᒪᑦ, ᓂᕈᐊᕈᑏᑦ ᑐᓂᐅᖅᑲᖅᑕᐅᓂᐊᕐᒪᑕ ᐊᒻᒪᓗ 

ᒪᓕᒐᓕᐅᖅᑏᑦ ᑕᕝᕗᖓ ᒪᐅᖓ ᓂᕈᐊᕆᐊᖅᑐᕈᓐᓇᓂᐊᖅᐳᓯ ᑲᔪᓯᑦᑎᐊᖅᑐᒃᑯᑦ ᐊᒻᒪ ᑭᖑᓂᐊᒍᑦ 

ᖃᓄᐃᓕᖓᓂᐊᕐᒪᖔᖅ ᓇᓗᓇᐃᕐᓂᐊᕆᕗᒍᑦ. ᖁᔭᓐᓇᒦᒃ.  

 

>>ᓄᖅᑲᑲᐃᓐᓇᖅᑐᑦ 9:45:51 ᐊᒻᒪᓗ ᐅᑎᖅᑐᑦ 9:49:37 

 

ᐅᖃᖅᑎ: ᖁᔭᓐᓇᒦᒃ. ᓂᕈᐊᕇᖅᑐᐃᓐᓇᐅᒻᒪᑕ. ᑖᒃᑯᐊ ᓂᕈᐊᕈᑏᑦ ᓈᓴᖅᑕᐅᓂᐊᕐᒪᑕ ᑮᑦᓯᒪᔪᒥᒃ ᑕᕝᕙᓂ 

ᒪᓕᒐᓕᐅᕐᕕᐅᑉ ᐃᓗᐊᓂ, ᑭᓯᐊᓂ ᓯᕙᓂᕈᑏᑦ ᓂᓪᓕᕐᓂᐊᕐᒥᔪᐃᑦ ᓈᓴᖅᑕᐅᒌᖅᓯᒪᓕᖅᐸᑕ. ᖁᔭᓐᓇᒦᒃ.  

 

>>ᓄᖅᑲᑲᐃᓐᓇᖅᑐᑦ 9:49:56 ᐊᒻᒪᓗ ᐅᑎᒃᑲᓂᖅᑐᑦ 10:03:37 

 

ᓂᕋᐊᕐᓂᖅ ᓯᕗᓕᖅᑎᒃᓴᐅᑉ ᐃᓂᖓᓄᑦ 

 

ᐅᖃᖅᑎ: ᖁᔭᓐᓇᒦᒃ. ᑐᙵᓱᒋᑦᓯ. ᑖᒃᑯᐊ ᓂᕈᐊᒐᒃᓴᐅᔪᐃᑦ ᓇᓕᐊᑐᐃᓐᓇᖅ 50% ᐅᖓᑖᓂ ᓂᕈᐊᖅᑕᐅᖏᒻᒪᑦ,  

ᐊᒥᓲᓂᖅᓴᐃᑦ ᒪᓕᒐᓕᐅᖅᑏᑦ 50% ᐅᖓᑖᓄᑦ ᓂᕈᐊᖅᓯᒪᔭᕆᐊᖃᕐᒪᑕ ᑖᔅᓱᒧᖓ ᒥᓂᔅᑕᒧᑦ. ᑕᐃᒪᐃᓐᓂᑯᖓᓄᑦ 

ᐃᓅᓴᓐᓂᖅᐹᓂ ᓂᕈᐊᕈᑎᓂ ᐱᔪᖅ ᐲᖅᑕᐅᓯᕗᖅ ᑖᒃᑯᐊ ᓂᕈᐊᕈᑎᓂ.  

 

ᒥᔅᑕ ᑕᖅᑐ ᓂᕈᐊᕈᒃᓴᐅᒍᓐᓃᖅᑐᖅ ᑕᕝᕙᓂ ᒥᓂᔅᑕᐅᓂᕐᒧᑦ. ᑖᒃᑯᐊ ᒪᕐᕉᒃ ᑭᖑᓂᐊᒍᑦ ᓂᕈᐊᒃᑲᓐᓂᕆᐊᖃᓯᔪᒍᑦ 

ᒪᕐᕉᓐᓂᒃ ᓂᕈᐊᒐᒃᓴᐅᔫᓐᓂ 50% ᐅᖓᑖᓃᒋᐊᖃᕐᒪᑦ ᓂᕈᐊᕈᑎᑦ. ᑖᒃᑯᐊ ᓂᕈᐊᕈᑏᑦ ᐋᖅᑭᓱᖅᑕᐅᕙᓪᓕᐊᔪᖅ, 

ᐅᑯᐊ ᐊᕐᕕᐊ ᓂᒡᒋᐊᓄᑦ ᒪᓕᒐᓕᐅᖅᑎ ᖃᑉᓗᑦᓯᐊᖅ ᐊᒻᒪᓗ ᐃᖃᓗᒃᑑᑦᑎᐊᕐᒧᑦ ᒪᓕᒐᓕᐅᖅᑎ ᐲᑕᓴᓐ.  

 

ᑖᒃᑯᐊᖑᓂᐊᖅᑑᒃ ᓂᕈᐊᕈᑎᑦᑎᓐᓂ ᐋᖅᑭᓱᖅᑕᐅᕙᓪᓕᐊᔪᑦ. ᑭᓯᐊᓂ ᐋᖅᑭᓱᖅᑕᐅᕙᓪᓕᐊᓂᖏᓐᓂ 

ᓄᖅᑲᖓᑲᐃᓐᓇᕐᓂᐊᕋᑦᑕ ᐊᒻᒪᓗ ᓯᕙᓂᕈᑏᑦ ᓂᓪᓕᕐᓂᐊᕆᕗᖅ ᐅᑎᕆᐊᖃᓕᕈᑦᑕ. ᖁᔭᓐᓇᒦᒃ.  

 

>>ᓄᖅᑲᑲᐃᓐᓇᖅᑐᑦ 10:05 ᐊᒻᒪᓗ ᐱᒋᐊᒃᑲᓂᖅᑐᑦ 10:18:51 

 



ᕿᑎᖅᑰ, ᓄᕕᐱᕆ 05, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᑖᒃᑯᐊ ᓄᑖᑦ ᓂᕈᐊᕈᑏᑦ ᐊᑐᐃᓐᓇᐅᓕᕐᒪᑕ. ᓂᕈᐊᕆᐊᖅᑐᒃᑲᓐᓂᕈᓐᓇᖅᓯᕗᐃᑦ 

ᒪᓕᒐᓕᐅᖅᑏᑦ. ᒪᕐᕉᓪᓗᑎ ᓂᕈᐊᒐᒃᓴᐅᔫᒃ, ᒥᔅᑕ ᖃᑉᓗᑦᓯᐊᖅ ᐊᒻᒪᓗ ᒥᔅᑕ ᐲᑕᓴᓐ. ᐊᑏ, ᓂᕈᐊᓚᐅᕐᒥᑕ ᐊᒻᒪᓗ 

ᑭᖑᓂᐊᒍᑦ ᓈᓴᖅᑕᐅᑲᓐᓂᕐᓂᐊᕆᕗᐃᑦ. ᖁᔭᓐᓇᒦᒃ.  

 

>>ᓄᖅᑲᑲᐃᓐᓇᖅᑦ 10:19:11 ᐊᒻᒪᓗ ᐱᒋᐊᒃᑲᓂᖅᑐᑦ 10:22:28 

 

ᐅᖃᖅᑎ: ᖁᔭᓐᓇᒦᒃ. ᓂᕈᐊᕇᕐᒪᑕ ᑖᒃᑯᐊ ᓂᕈᐊᕈᑎᕕᓃᑦ ᓈᓴᖅᑕᐅᑲᓐᓂᕐᓂᐊᓕᕆᕗᐃᑦ ᑮᑦᓯᒪᔪᒥ, ᐊᒻᒪᓗ 

ᓯᕙᓂᕈᑏᑦ ᓂᓪᓕᕐᓂᐊᕆᕗᑦ ᓈᓴᖅᓯᒪᓕᕇᖅᐸᑕ. ᖁᔭᓐᓇᒦᒃ.  

 

>>ᓄᖅᑲᑲᐃᓐᓇᖅᑐᑦ 10:22:40 ᐊᒻᒪᓗ ᐱᒋᒃᑲᓂᖅᑐᑦ 10:29:13 

 

ᐅᖃᖅᑎ: ᖁᔭᓐᓇᒦᒃ ᐅᑎᕐᒥᒐᑦᑕ. ᑖᓐᓇ ᓄᓇᕗᒻᒥ ᓯᕗᓕᖅᑎᒃᓴᓄᑦ ᑲᑎᒪᓂᖅ ᐱᒋᐊᒃᑲᓂᖅᑎᓪᓗᒍ. 

ᖃᐅᔨᒪᖁᔨᕗᖓ ᑖᓐᓇ ᒪᓕᒐᓕᐅᖅᑎ ᒥᔅᑕ ᐲᑕᓴᓐ, ᐃᖃᓗᒃᑑᑦᑎᐊᕐᒧᑦ ᓂᕈᐊᖅᑕᐅᔪᖅ ᒥᓂᔅᑕᐅᓂᕐᒧᑦ.  

 

>>ᐸᑦᑕᑐᖅᑐᑦ 

 

ᒫᓐᓇ ᒥᔅᑕ ᐲᑕᓴᓐ, ᓇᐃᑦᑑᒐᓗᐊᒥᒃ ᐱᕕᖃᖅᐳᑎ ᐅᖃᐅᓯᒃᓴᓂ ᓂᕈᐊᖅᑕᐅᒌᖅᓯᒪᓕᖅᑎᓪᓗᑎᑦ. ᒥᔅᑕ ᐲᑕᓴᓐ.  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ. ᖁᔭᓐᓇᒦᒃ ᑕᑎᒋᔪᓐᓇᕋᕕᙵ ᒥᓂᔅᑕᐃᑦ ᑲᑎᒪᔨᖏᓐᓄᑦ 

ᐃᓕᓂᐊᖅᑎᓪᓗᖓ ᐊᒻᒪᓗ ᓂᕆᐅᑉᐳᖓ ᐃᖅᑲᓇᐃᔭᖃᑎᖃᕐᓂᐊᕐᓂᓐᓂ ᒥᓂᔅᑕᐅᖃᑎᓐᓂ ᐊᒻᒪᓗ ᑕᐃᒃᑯᐊ 

ᐅᓪᓗᒥ ᓵᙵᔭᕗᑦ ᓄᓇᕗᒻᒥ ᑕᐃᒃᑯᐊ ᐃᓱᒪᒋᑦᑎᐊᓂᐊᖅᐸᒃᑲ.  

 

ᐃᖃᓗᒃᑑᑦᑎᐊᕐᒥᐅᓄᑦ ᓱᓕ ᒪᓕᒐᓕᐅᖅᑎᒋᔭᐅᔪᖓ ᐃᓕᔅᓯᓐᓄᑦ ᐃᓱᒫᓗᑎᒋᔭᕗᑦ ᑖᒃᑯᓄᖓ ᒐᕙᒪᒃᑯᓐᓄᑦ 

ᐅᖃᐅᓯᕆᖃᑦᑕᕐᓂᐊᖅᑕᒃᑲ ᑭᒡᒐᑐᕐᓗᓯ.  

 

ᐊᒻᒪ ᖁᔭᓐᓇᒦᒃ ᐃᑲᔪᖅᓱᖅᓱᓕᕈᓐᓇᕋᒪ, ᓂᕆᐅᑉᐳᖓ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᐅᐱᒋᕙᒋᑦ. ᐅᓐᓄᓴ ᑲᑎᒪᓕᕈᑦᑕ ᐱᖁᔨᕗᖔᕈᑎᑕᖃᕐᓂᐊᖅᑐᖅ ᑎᒃᑯᐊᖅᑕᐅᒍᓐᓇᖁᓪᓗᒍ ᒥᓂᔅᑕ 

ᐃᓂᖓᓄᑦ. ᐊᒻᒪᓗ ᐅᓐᓄᓴ, ᑲᑎᒪᓂᕗᑦ ᐃᓱᓕᓚᐅᖅᑎᓪᓗᒍ ᐊᖏᖅᑎᑕᐅᓂᐊᕐᒥᔪᖅ ᒥᔅᑕ ᐲᑕᓴᓐ 

ᒥᓂᔅᑕᐅᓂᕐᒥᓂᑦ ᐊᖏᖅᑎᑕᐅᓂᖃᕐᓂᐊᖅᑐᖅ ᐅᓐᓄᓴᒋᐊᒃᑲᓐᓂᖅ.  

 

ᒫᓐᓇ ᐊᐱᕆᕗᖓ ᐱᖁᔨᕗᖔᕈᑎᑕᖃᖅᐳᐸᑦ ᑖᒃᑯᐊ ᓂᕈᐊᕈᑎᒥᓃᑦ ᓱᕋᖅᑎᖅᑕᐅᖁᓪᓗᒋᑦ. ᐱᖁᔨᕗᖔᕈᑦ. 

ᖁᔭᓐᓇᒦᒃ. ᑖᒃᑯᐊ ᓂᕈᐊᕈᑎᒥᓃᑦ ᓱᕋᖅᑎᖅᑕᐅᓂᐊᓕᖅᑐᖅ.  

 

ᐊᒻᒪᓗ ᓱᓕ ᐃᖅᑲᐃᑎᑦᑎᒋᐊᕈᒪᕗᖓ ᑕᒪᔅᓯᓐᓂ ᓄᓇᕗᒻᒥᐅᓄᑦ ᓈᓚᒃᑐᑦ, ᐅᓐᓄᓴ 1:30-ᐸᑦ ᐱᒋᐊᕐᓂᐊᕐᒥᒐᑦᑕ, 

ᑕᕝᕙᓂ ᑲᑎᒪᓂᖅ ᑭᖑᓪᓕᖅᐹᕆᓂᐊᖅᑐᓂᒃ ᐅᓪᓗᒥ ᑲᑎᒪᓂᕆᔭᑦᑎᓐᓂ. ᑭᓯᐊᓂ, ᒪᓕᒐᓕᐅᖅᑎᓕᒪᑦ 

ᐃᖅᑲᐃᑎᑦᓯᒋᐊᕆᕗᖓᑦᑕᐅᖅ 11-ᒥ ᐅᓪᓛᖑᔪᖅ ᑲᑎᒪᓂᐊᕐᒥᒐᑦᑕ. ᑖᓐᓇ ᑲᑎᒪᓂᖅ ᓄᖅᑲᖅᑎᑉᐸᕋ.  

 

ᖁᔭᓐᓇᒦᒃ.  

 

>>ᑲᑎᒪᓂᖅ ᓄᖅᑲᖅᑐᖅ 10:31:44ᒧᐊᖅᑎᓪᓗᒍ

